
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᑎᖕᖓᔨᖏᑦ ᑲᒥᓯᓀᑦ – ᔫᓂ 3–6, 2025 | ᑰᑦᔪᐊᕌᐱᒃ 

ᑲᑎᖕᖓᔩᑦ ᑲᒥᓯᓀᑦ ᑐᓴᕐᑎᑕᐅᓚᐅᔪᑦ ᐊᖏᖃᑎᒌᒍᑎᒃ ᐋᕐᕿᓯᒪᐅᑎᑦᓴᒧᑦ ᑎᑭᐅᑎᔭᐅᓯᒪᔪᓂᑦ ᐱᓇᓱᑦᑏᑦ 
ᑲᑐᑦᔨᖃᑎᒌᓐᓂᖓᓃᖕᖏᑐᓄᐊᖓᔪᓄᑦ ᐁᕆᓕ 2025-ᖑᑎᓪᓗᒍ (ᐱᔪᓐᓇᐅᑎᓕᓐᓄᐊᖓᔪᑦ) ᐊᒻᒪᓗ ᒣ 
2025-ᒥᑦ (ᐃᓕᓐᓂᐊᑎᑦᓯᔨᓄᐊᖓᔪᑦ ᐊᒻᒪᓗ ᐱᓇᓱᑦᑎᑐᐃᓐᓇᓄᐊᖓᔪᑦ). 90%-ᐅᖓᑖᓄᑦ ᐱᓇᓱᑦᑏᑦ 
ᐊᕕᑦᑐᓯᒪᔪᑦ ᒪᓕᑦᓱᒋᑦ ᓂᕈᐊᕐᓂᖃᓚᐅᔪᑦ ᐊᖏᖃᑎᒌᒍᑎᐅᔪᒥᑦ, ᓴᕐᕿᑎᑦᓯᓱᑎᓗ ᓴᐳᒻᒥᔭᐅᑦᓯᐊᒋᐊᖏᑦ 
ᑲᑎᖕᖓᔨᓕᒫᓄᑦ. ᑲᑎᕕᒃ ᐃᓕᓴᕐᓂᓕᕆᓂᖅ ᐊᑐᓕᕐᑎᓯᓛᕆᕗᑦ ᐊᐅᓚᑦᓯᕕᓕᕆᔨᐅᓂᕐᒥᑦ ᐱᓇᓱᑦᑎᓄᐊᖓᔪᓂᑦ 
ᓄᑖᓂᑦ ᐱᕙᓪᓕᕈᑎᑖᕈᑎᑦᓴᖏᓐᓄᑦ ᐃᓚᒋᐊᕈᑎᐅᓗᑎᑦ ᐱᕙᓪᓕᖁᑎᐅᒌᕐᑐᓄᑦ 2020–2023 
ᐊᖏᖃᑎᒌᒍᑎᓕᐊᖑᓯᒪᔪᓄᑦ. 
ᐃᒻᒥᒎᕐᑎᑐᓅᖓᔪᑦ ᐊᖏᖃᑎᒌᒍᑏᑦ ᕿᒥᕐᕈᔭᐅᓂᕐᒦᓛᕐᑐᑦ ᐊᕐᕌᒍᓄᑦ ᑕᓪᓕᒪᓄᐊᖓᔪᓄᑦ (2023–2028). ᔫᓂ 
2025-ᑎᑭᐅᑎᓗᒍ, ᐊᓪᓚᓯᒪᔪᖁᑎᖓ ᑭᖑᓪᓕᐹᖅ ᐃᒻᒥᒎᑎᑐᓅᖓᔪᖅ ᐊᖏᖃᑎᒌᒍᑎᒃ ᐊᑐᐃᓐᓇᕈᕐᑎᑕᐅᔪᖅ. 
ᑖᒃᑯᐊ ᐊᑎᓕᐅᕐᑕᐅᕆᐊᖃᓕᕋᔭᕐᑐᑦ ᑕᒣᒋᓐᓄᑦ ᐊᖏᖃᑎᒌᒐᓱᐊᕐᑐᓄᒃ. ᑖᒪᓐᓇ ᐱᓇᓱᐊᕐᑕᐅᒌᕐᐸᑦ, 2023–
2028 ᐃᒻᒥᒎᕐᑎᑐᓅᖓᔪᑦ ᐊᖏᖃᑎᒌᒍᑏᑦ ᐊᑐᓕᓕᓛᕐᑐᖅ. 
ᐊᑐᓕᕐᑎᑕᐅᓂᑦᓴᖏᑦ ᐃᓘᓈᒎᓕᖓᔪᖅ ᑮᓇᐅᔭᑎᒍᑦ ᐱᕙᓪᓕᖁᑏᑦ ᐊᒻᒪᓗ ᑮᓇᐅᑦᔭᓵᑦ 
ᐅᓄᕐᓯᒋᐊᕐᑕᐅᓂᖏᓐᓅᓕᖓᔪᖅ ᐊᓯᑦᔨᑐᐃᒍᑎᐅᒋᐊᓖᑦ ᑮᓇᐅᔭᓕᕆᒍᓯᒃᑯᑦ ᐊᐅᓚᑦᓯᓂᐅᓲᑦ, ᑐᕌᒍᑎᒋᔭᕗᑦ 
ᐃᒻᒥᒎᕐᑎᑐᓅᖓᔪᑦ ᐊᖏᖃᑎᒌᒍᑏᑦ ᐊᓂᒍᕐᑎᑕᐅᒌᕐᐸᑕ ᐊᑎᓕᐅᕐᑕᐅᓗᑎᑦ. ᐱᒻᒪᕆᐅᔪᖅ ᑐᓴᐅᒪᔭᐅᒋᐊᓕᒃ 
ᐊᑭᓖᕈᑎᐅᒋᐊᓖᑦ ᑮᓇᐅᑦᔭᓵᑦ ᐳᕐᑐᓯᒋᐊᕐᑕᐅᓂᖏᓐᓄᑦ ᐊᕐᕌᒍᖏᓐᓄᐊᖓᔪᓄᑦ 2023–2028 
ᐃᒻᒥᒎᕐᑎᑐᓅᖓᔪᑦ ᐊᖏᖃᑎᒌᒍᑏᑦ ᐊᑭᓖᖕᖏᓗᐊᕈᑎᕕᓃᑦ ᐊᑭᓖᕚᓪᓗᕈᑎᐅᒍᒫᕐᑐᑦ ᐱᓇᓱᑦᑎᐅᔪᕕᓂᕐᓄᑦ 
ᐊᕐᕌᒍᐃᑦ ᓇᓗᓀᕐᑕᐅᓯᒪᔪᑦ ᐃᓗᐊᓂ. ᓄᑖᑦ ᐱᕙᓪᓕᖁᑏᑦ ᐊᑭᓕᐅᑕᐅᓛᕐᑐᑦ ᒪᓕᓪᓗᒋᑦ ᐊᑭᓕᐅᑕᐅᒋᐊᓖᑦ. 
ᓂᖀᑦ ᐊᐅᓚᓂᕐᒧᐊᖓᔪᖅ ᐱᕙᓪᓕᖁᑏᑦ ᓴᕐᕿᑕᐅᓚᐅᕐᓯᒪᔪᑦ 2020–2023 ᐃᒻᒥᒎᕐᑎᑐᓅᖓᔪᑦ 
ᐊᖏᖃᑎᒌᒍᑏᑦ ᑌᒫᑦᓭᓈᓚᖓᔪᑦ. 
ᐃᓚᒋᐊᕆᒍᑎᒋᓗᒍ, ᐱᕙᓪᓕᖁᑎᐅᔪᑦ ᑲᔪᓯᑎᑕᐅᓚᖓᔪᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᓄᑦ, ᐊᐅᓚᑦᓯᕕᓕᕆᓂᒃᑯᑦ 
ᒪᓕᒐᐅᔪᐃᑦ ᑮᓇᐅᔭᖃᕐᑎᓯᒍᑎᐅᔪᑦ ᐊᑦᔨᐅᖏᑦᑐᑎᒍᑦ ᑮᓇᐅᔭᕐᑑᑎᓕᕆᒍᓯᐅᑉ ᐃᓂᓪᓚᒐᒍᓯᖓᑎᒍᑦ, 
ᑐᖕᖓᕕᐅᖃᑦᑕᓂᐊᕐᑐᑦ ᐃᓂᓪᓚᑎᕐᑕᐅᓯᒪᓂᖏᓐᓂᑦ 2022-ᐊᕐᕌᒍᖓᓂᑦ ᐃᓕᑕᕆᔭᐅᓯᒪᔪᖅ ᐊᖏᖃᑎᒌᒍᑎᒃ. 
ᑐᖕᖓᕕᐅᓗᐊᖕᖑᐊᑎᓪᓗᒍ, ᐱᕙᓪᓕᖁᑏᑦ ᒪᓂᔭᐅᓯᒪᔪᑦ 2020–2023-ᐊᕐᕌᒍᖓᓂᑦ 
ᑌᒣᑦᓭᓈᓕᖓᖏᓐᓇᓚᖓᔪᑦ: ᑲᔪᓯᖏᓐᓇᓚᖓᔪᖅ ᐊᑭᓕᕐᑕᐅᒍᑎᐅᒋᐊᓖᑦ ᓄᓇᓕᖕᒥᓂᒃ 
ᐱᓇᓱᑦᑎᑖᕆᔭᐅᓯᒪᒍᓂ, ᐊᐅᓚᓂᕐᒧᐊᖓᔪᑦ ᐱᕙᓪᓕᖁᑏᑦ (ᐃᓚᐅᑎᓪᓗᒋᑦ ᐊᓃᕐᓃᑦ ᓄᓇᒥᑦ 
ᓄᓇᕕᒻᒥᐅᓄᐊᓕᖓᔪᖅ) ᐊᒻᒪᓗ ᐊᓂᕐᕋᖃᕐᑎᑕᐅᓂᕐᒧᑦ ᐃᑲᔫᑏᑦ ᓄᓇᓕᒻᒥᓂᒃ ᐱᓇᓱᑦᑎᑖᕆᔭᐅᓯᒪᔪᓄᐊᖓᔪᑦ. 
ᑮᓇᐅᔭᖃᕐᑎᓯᒍᑏᑦ ᐊᑦᔨᐅᖏᑦᑐᑎᒍᑦ ᑮᓈᐅᔭᕐᑑᑎᓄᐊᓕᖓᔪᑦ ᐃᓂᓪᓚᖓᐅᓯᖏᑦ ᐱᐅᓯᐅᒥᒋᐊᕐᑕᐅᓚᐅᔪᑦ, 
ᓴᕐᕿᑕᐅᒍᓐᓇᓯᓚᐅᔪᓂᖓᓄᑦ ᐊᑎᓕᐅᕐᓂᖅ ᐅᓄᕐᓯᒋᐊᕆᒍᑎᒃ ᐊᒻᒪᓗ ᐅᑎᕐᕕᐅᒍᑎᐅᒍᓐᓇᑐᑦ ᐃᒻᒪᖃᐅᑏᑦ 
ᐃᓚᒋᐊᕐᑕᐅᒍᑎᖏᑦ ᓄᓇᕕᒻᒥᑦ-ᐃᓕᓐᓂᐊᑎᑦᓯᔨᓄᐊᖓᔪᑦ ᐊᒻᒪᓗ ᐱᔪᓐᓇᐅᑎᓕᓐᓄᐊᖓᔪᑦ. ᐊᒻᒪᓗᒋᐊᓪᓚᖅ, 
ᐊᑕᕇᕐᑐᖅ ᐊᑭᓕᕐᑕᐅᒋᐊᓪᓚᒍᑏᑦ, ᓄᐃᑕᐅᕆᐊᖕᖓᓯᒪᔪᑦ 2001-ᒥᑦ, ᐱᐅᓯᐅᒥᒋᐊᕐᑕᐅᓚᕆᓯᒪᓕᕐᑐᑦ 
ᐃᓚᐅᑎᓪᓗᒋᑦ ᐊᑦᔨᒌᖕᖏᓂᖏᑦ ᐱᔪᓐᓇᐅᑎᓖᑦ ᐊᒻᒪᓗ ᐃᓕᓐᓂᐊᑎᑦᓯᔩᑦ. ᓄᓇᕕᒻᒥᑦ ᓄᓇᓯᒪᓂᖏᑦᑕ 
ᐊᕕᑦᑐᓯᒪᓂᖓᑎᒎᖕᖏᑐᖅ, ᐊᑭᓕᕐᑕᐅᒋᐊᓪᓚᕈᑎᓅᓕᖓᔪᑦ ᐃᓂᓪᓚᑎᕐᑕᐅᓯᒪᖔᓕᕐᑐᑦ ᒪᓕᑦᓱᒋᑦ ᐊᕐᕌᒍᐃᑦ 
ᐱᓇᓱᓐᓂᕆᓯᒪᔭᖏᓐᓂᑦ ᑐᖕᖓᕕᖃᖔᓕᕐᑎᓱᒋᑦ, ᑕᒪᓐᓇ ᐱᕕᑦᓴᑖᓕᐅᒥᑎᑦᓯᓚᖓᔪᖅ ᐱᔪᓐᓇᐅᑎᓖᑦ ᐊᒻᒪᓗ 
ᐃᓚᐅᒻᒥᑎᓪᓗᒋᑦ ᐱᓇᓱᑦᑐᑦ ᓄᓇᕕᐅᑉ ᓯᓚᑎᖓᓂᑦ. 
ᑭᖑᓪᓕᐸᐅᑎᓪᓗᒍ, ᐱᓇᓱᑦᑎᑐᐃᓐᓀᑦ ᓄᓇᕕᒻᒥᑦ ᐊᒻᒪᓗ ᓄᓇᕕᐅᑉ ᓯᓚᑎᖓᓂᑦ ᓄᑖᒥᑦ ᒪᓂᒣᕕᐅᓚᖓᓕᕐᒥᔪᑦ 
ᐊᒻᒪᓗ ᐱᔪᒪᓕᕐᑎᓯᒍᑎᐅᒐᓱᓪᓚᕆᓪᓗᓂ ᐱᓇᓱᒐᕐᓂᑦ ᐊᒻᒪᓗ ᐊᑭᓕᒋᐊᓪᓛᑕᐅᒋᐊᓪᓚᕈᑎᑦᓴᖏᑦ ᐃᓚᐅᑎᓪᓗᒋᑦ. 

ᐃᓗᓕᖏᑦ ᐊᑐᓕᕐᑎᑕᐅᒐᓱᑦᑑᑉ ᒪᓕᒐᖅ 14 ᑯᐯᒃ ᑲᕙᒪᖓᓄᑦ, ᑲᑎᖕᖓᔩᑦ ᑲᒥᓯᓀᑦ ᐅᑎᕆᐊᕐᕕᖃᓚᐅᔪᑦ 
ᑐᑭᑖᕈᑎᒻᒥᑦ ᐊᓂᒍᕐᑎᑕᕕᓂᕐᒥᓂᒃ ᑏᓰᒻᐱᕆ 2024-ᒥᑦ, ᑕᒪᓐᓇ ᑲᑎᕕᒃ ᐃᓕᓴᕐᓂᓕᕆᓂᖅ 
ᑎᓕᔭᐅᒪᒍᑎᖃᓕᕐᑐᖅ ᐊᐅᓚᑦᔭᕆᐊᒍᑎᒋᒍᓐᓇᓗᒍ ᒪᓕᒐᕐᑎᒍᑦ ᐱᓇᓱᐊᕐᑕᐅᒋᐊᓖᑦ ᐊᖏᕐᑕᐅᒍᑎᐅᒍᓐᓇᓗᓂ 
ᐃᓄᐃᑦ ᐃᓚᐅᔫᔪᑦ ᐃᓄᒻᒪᕇᑦ-ᐃᓕᓐᓂᐊᑎᑕᐅᓂᖏᓐᓄᐊᖓᔪᓄᑦ ᑯᐯᒻᒥᑦ. ᑐᓴᕐᑎᓯᓂᐅᑉ ᑭᖑᓂᖓᒍᑦ ᓱᓀᑦ 
ᐱᓂᐊᕐᓂᐅᕆᐊᖃᓕᕐᒥᒪᖔᑕ ᓯᕗᒧᑦ ᐃᓂᕐᕋᓯᒋᐊᕐᓂᒧᑦ ᒪᓂᔨᒍᑎᐅᔪᖅ ᐃᕐᖃᑐᐃᔨᑎᒍᑦ ᐱᓇᓱᐊᕐᓂᐅᒋᐊᓖᑦ 
ᒪᓕᓪᓗᒋᑦ, ᑲᑎᖕᖓᔩᑦ ᐊᖏᕈᑎᓕᐅᕐᐳᑦ ᑐᑭᑖᕈᑎᑎᒍᑦ ᐊᐅᓚᑦᓯᒍᓐᓇᐅᑎᖃᓂᐊᕐᓗᑎᑦ ᒪᓕᒐᕐᑎᒍᑦ 
ᑲᑎᖕᖓᔩᑦ ᒪᓂᔨᒍᑎᐅᔪᑎᒍᑦ ᒪᓕᒐᕐᑎᒍᑦ ᒪᓕᑦᑕᐅᖃᑦᑕᓂᐊᕐᑎᓗᒋᑦ. 



 

 

ᒪᓕᒐᕐᑎᒍᑦ ᓯᕗᒧᐊᕐᓃᑦ ᐊᑐᓕᕐᑎᑕᐅᕗᑦ ᐅᓇᒻᒥᓱᒍᑎᐅᑦᓱᓂ ᒪᓕᒐᖅ 14 ᑐᖕᖓᕕᒋᔭᖓ ᓱᕐᕃᒪ 
ᐊᖏᖃᑎᒌᒍᑎᒋᓯᒪᔭᖓᓂ-ᓄᓇᓯᒪᔪᐃᑦ ᐱᔪᓐᓇᐅᑎᖓᓂᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓕᓐᓂᐊᓂᕐᒥᑦ 
ᐱᔭᕇᖃᑦᑕᑐᓄᑦ ᑲᔪᓯᒋᐊᓪᓚᕈᒪᒐᔭᕐᐸᑕ ᐱᔭᕇᒍᓯᕐᑕᐅᓯᒪᔪᑦ-ᐳᕐᑐᓂᕐᓴᒥᑦ ᐃᓕᓐᓂᐊᕆᐊᓪᓚᕈᒪᓂᕆᒐᔭᕐᑕᖏᓐᓂᑦ 
ᓄᓇᕕᐅᑉ ᓯᓚᑎᖓᓂᑦ ᐅᖃᐅᓯᕐᒥᑦ ᐃᓕᓐᓂᐊᕈᑎᒋᒍᒪᒐᔭᕐᑕᖓᑦ ᒪᓕᓪᓗᒍ. 
ᐃᒻᒥᒍᑦ ᑐᓴᕐᑎᑕᐅᓂᕐᒥᑦ ᐱᔭᕇᒍᓯᕐᑕᐅᓯᒪᔪᑦ-ᐳᕐᑐᓂᕐᓴᒥᑦ ᐃᓕᓐᓂᐊᑏᑦ ᐱᒍᑦᔭᐅᕕᖓᓂᑦ (PSSS) ᑐᑭᒧᐊᕐᑎᓯᔨ 
ᕖᐱ ᐱᐊᓐᑦᓕ, ᑲᑎᖕᖓᔩᑦ ᑐᓴᕐᑎᑕᐅᔪᑦ ᓱᕐᕃᓯᒪᒋᐊᖓ ᒪᓕᒐᖅ 14 ᐃᑉᐱᒋᔭᐅᓯᒪᓕᕐᑐᖅ ᐊᐅᓚᑦᓯᓂᐅᔪᒥᑦ. 
ᐃᓚᖏᑦ ᐃᓕᓐᓂᐊᑏᑦ ᓄᕐᙯᓇᖃᑦᑕᓯᒪᓕᕐᑐᑦ ᐃᓕᓐᓂᐊᒋᐊᓕᒻᒥᑕ ᐃᓚᖏᓐᓂᑦ ᐊᒻᒪᓗ ᐱᓇᓱᐊᕐᑎᓯᒍᑎᐅᔪᓂᑦ, 
ᖁᓅᒻᒥᓂᕐᒨᑕᐅᖃᑦᑕᒪᑕ ᐃᓕᓐᓂᐊᒋᐊᓪᓚᕆᐊᖃᕐᑎᑕᐅᓂᕐᒥᑦ ᒍᐃᒍᐃᑎᑑᕐᑐᓂᑦ, ᐊᓯᖏᓪᓗ ᑲᔪᓯᒐᓱᐊᕋᓗᐊᕋᒥᒃ, 
ᐊᓂᒍᐃᒍᓐᓇᖃᑦᑕᖏᑦᑐᑦ ᐃᓕᓐᓂᐊᓯᒪᒋᐊᓕᕐᒥᓂᑦ ᐅᕝᕙᓘᓐᓃᑦ ᐳᒃᑭᑐᒥᑦ ᐊᓂᒍᐃᒃᑳᖃᑦᑕᓱᑎᑦ. ᑕᒪᓐᓇ, 
ᐱᓪᓗᒍ, ᓱᕐᕃᓂᖃᖃᑦᑕᑐᖅ CRC-ᖏᓐᓂᑦ (R ᐊᓂᒍᕐᓯᒪᔭᐅᒋᐊᓕᒃ), ᐱᔪᓐᓇᓂᕆᒐᔭᕐᑕᖏᓐᓂᑦ 
ᐃᓕᓐᓂᐊᒋᐊᓪᓚᕈᒪᓂᕐᒧᑦ ᐳᒃᑭᓕᑎᑕᐅᖃᑦᑕᑐᑦ ᐊᑭᒪᔪᓐᓇᕐᓂᓴᓂᑦ ᐃᓕᓐᓂᐊᕕᕐᔪᐊᓄᑦ ᒪᓂᒪᑎᑦᓯᒍᑎᐅᓲᓄᑦ 
ᖃᓪᓗᓈᑎᑐᑦ ᐃᓕᓐᓂᐊᑎᑦᓯᕕᐅᔪᓄᑦ ᐃᓕᓐᓂᐊᕕᕐᔪᐊᓄᑦ ᑯᐯᒻᒥᑦ. 
ᒪᓕᒐᕐᑎᒍᑦ ᑐᓴᐅᒪᒍᑎᒋᑦᓱᒍ ᐅᓐᓂᑑᑎᐅᓯᒪᔪᖅ ᐱᖁᔭᑎᒍᑦ ᐊᑑᑎᔭᐅᒋᐊᓖᑦ ᓇᓗᓀᕐᑕᐅᓯᒪᔪᑦ ᑭᖕᖒᒪᒋᔭᐅᔪᑦ 
ᓴᐳᒻᒥᔭᐅᓂᒃᑯᑦ ᐊᒻᒪᓗ ᐃᓚᐅᖃᑕᐅᖏᓐᓇᖃᑦᑕᓂᐊᕐᑎᓗᒋᑦ ᒪᑭᕝᕕᑯᑦ, ᐊᖏᓗᐊᖕᖑᐊᑎᓪᓗᒍ, ᐱᖁᔭᑎᒍᑦ 
ᐊᑑᑎᔭᐅᒋᐊᓖᑦ ᑐᖕᖓᕕᖃᓚᖓᒻᒪᑕ ᐊᖏᖃᑎᒌᒍᑎᓂᑦ-ᓄᓇᓯᒪᔪᓐᓄᐊᖓᔪᑦ ᐱᔪᓐᓇᐅᑎᖏᑦ ᔦᒻᔅ ᐯ ᑯᐯᒃ 
ᐊᖏᖃᑎᒌᓐᓂᖓᓄᑦ  (JBNQA) ᐃᓚᐅᔫᔪᓄᑦ. ᑕᒪᑦᓱᒧᖔᓕᖓᔪᖅ ᓇᓗᓀᕐᑕᐅᓚᐅᔪᒻᒥᔪᖅ 
ᐱᓇᓱᐊᕐᑕᐅᓯᒪᔪᓂᑦ ᑐᓴᕐᑎᓯᒍᑎᓕᐊᕕᓂᖏᓐᓂᑦ ᐅᑯᓄᖓ PSSS ᑐᑭᒧᐊᕐᑎᓯᔨ ᕖᐱ ᐱᐊᓐᑦᓕ, 
ᐊᕐᓱᕉᑎᒋᓪᓚᕆᒐᒥᐅᒃ ᐃᓚᐅᖃᑕᐅᖏᓐᓇᖃᑦᑕᐸᑕ ᒪᑭᕝᕕᑯᑦ ᐊᖏᔪᒻᒪᕆᒻᒥᑦ ᓱᕐᕃᓂᖃᓚᖓᔪᑦ ᐊᒻᒪᓗ 
ᐃᑲᔪᕐᓯᒪᕈᑎᒋᓗᒍ ᐃᓂᓪᓚᑎᕆᓂᕐᒥᑦ ᐊᖏᖃᑎᒌᒍᑎᐅᖕᖏᓂᐅᖃᑦᑕᑐᒥᑦ ᒪᓕᒐᖅ 14 ᓱᕐᕃᓯᒪᑎᑦᓯᓂᖃᖃᑦᑕᒪᑦ 
ᐊᕐᖁᑎᒋᔭᐅᒐᓱᐊᕐᑐᓄᑦ ᓄᓇᕕᒻᒥᐅᓄᑦ. 
ᐱᖁᔭᑎᒍᑦ ᐊᑑᑎᔭᐅᒋᐊᓖᑦ ᐊᓪᓚᖁᑎᓕᐅᕐᑕᐅᓛᕐᑐᑦ ᓇᓪᓕᐅᑎᓚᐅᕐᑎᓇᒍ ᐃᕐᖃᑐᐃᔨᒻᒪᕆᒃ ᑯᐯᒻᒥᑦ. 
ᕿᓄᕈᑎᐅᓂᐊᕐᑐᖅ ᐃᕐᖃᑐᐃᔨ ᓇᓗᓀᕐᓯᖁᓪᓗᒍ ᓇᓗᓀᓯᒪᔪᓂᑦ ᐊᕕᑦᑐᓯᒪᔪᓂᑦ ᐱᖁᔦᑦ ᒍᐃᒍᐃᑎᑐᑦ ᐅᖃᐅᓯᖅ 
ᐊᑐᕐᑕᐅᓗᑯᐊᐱᖁᔨᓂᖓ ᓯᖁᒥᑦᓯᖃᑦᑕᒪᑦ ᐊᖏᖃᑎᒌᒍᑎᓂᑦ-ᓄᓇᓯᒪᔪᓐᓄᐊᖓᔪᑦ ᐱᔪᓐᓇᐅᑎᖏᑦ ᔦᒻᔅ ᐯ 
ᑯᐯᒃ ᐊᖏᖃᑎᒌᒍᑎᖓᓄᑦ  (JBNQA) ᐃᓚᐅᔫᔪᓄᑦ, ᐊᒻᒪᓗ ᓇᓗᓀᕐᓯᓗᑎᑦ ᑖᒃᑯᐊ ᐊᕕᑦᑐᓯᒪᔪᓂᑦ 
ᓇᓗᓀᕐᑕᐅᓯᒪᔪᑦ ᐃᓕᖓᓂᐊᖏᑎᓪᓗᒋᑦ ᑖᒃᑯᓄᖓ. 
ᑭᖑᓪᓕᒥᑦ ᐱᓇᓱᐊᕈᑎᐅᒋᐊᓖᑦ ᐃᓗᓕᓖᑦ ᑲᔪᓯᔪᒥᑦ ᐅᖃᓕᒪᒍᑎᐅᒋᐊᖃᖏᓐᓇᑎᓪᓗᒍ ᒪᑭᕝᕕᑯᓪᓗ ᐊᒻᒪᓗ ᑯᔩ 
ᓄᓇᖃᕐᖄᓯᒪᔪᖏᓪᓗ, ᐊᓪᓚᓯᒪᔪᖕᖑᑎᑦᓯᓂᖅ ᐱᖁᔭᑎᒍᑦ ᐊᑑᑎᔭᐅᒋᐊᓖᑦ, ᐊᒻᒪᓗ 
ᐊᑐᐃᓐᓇᕈᕐᑎᑕᐅᓂᑦᓴᖏᓐᓄᑦ ᐃᕐᖃᑐᐃᕕᐅᑉ ᓵᖓᓅᓐᓂᓴᐅᕋᔭᕈᑎᑦᓴᓄᑦ. 

ᑲᑎᖕᖓᔩᑦ ᕿᒥᕐᕈᓂᖃᓚᐅᔪᑦ ᐊᖏᕈᑎᓕᐅᕐᓱᑎᓗ 2025–2026-ᐊᕐᕌᒍᖓᓂᑦ ᑮᓇᐅᔭᕐᑐᕈᑎᑦᓴᓂᑦ. 
ᑲᒥᓯᓇᐅᔪᑦ ᑐᓴᕐᑎᑕᐅᓚᐅᔪᑦ ᐅᖃᓕᒪᒍᑕᐅᓂᒻᒦᖏᓐᓇᕆᐊᖓ MEQ-ᑯᑦ ᐱᓇᓱᐊᕈᑎᖃᕋᓱᒋᐊᖏᓐᓂᑦ, 
ᐊᖏᕐᑕᐅᓯᒪᕈᑎᓕᐊᖑᓯᒪᔪᖅ ᑮᓇᐅᔭᕐᑑᑎᑦᓴᓄᐊᖓᔪᑦ ᒪᓕᒐᖏᑦ ᕿᑲᕐᑎᑕᐅᖏᓐᓇᑐᖅ. 
ᐃᓕᓐᓂᐊᕕᐅᑉ ᑮᓇᐅᔭᕐᑐᕈᑎᑦᓴᖏᑦᑕ ᒪᓕᒐᖏᑦ ᐊᖏᕐᑕᐅᓚᐅᕐᓯᒪᔪᑦ 2019-ᐊᕐᕌᒍᖓᑕ ᐃᓱᐊᓂ ᐊᒻᒪᓗ 
ᐊᑐᕈᓐᓀᓂᖏᑦ ᐃᓱᓕᓂᖃᓚᐅᔪᑦ ᔫᓂ 30, 2023. 
ᐱᒋᐊᕐᓱᒍ 2020–2021 ᑎᑭᐅᑎᕕᒋᑦᓱᒍ 2023–2024, ᑲᑎᖕᖓᔩᑦ ᑲᒥᓯᓀᑦ ᐊᖏᕈᑎᓕᐅᓚᐅᔪᑦ ᐊᑭᓕᑦᓴᓄᑦ 
ᑮᓇᐅᔭᕐᑐᕈᑎᑦᓴᓂᑦ ᐊᒻᒪᓗ ᑮᓇᐅᔭᕐᑐᕈᑎᕕᓃᑦ ᐊᓚᓯᒪᔪᖁᑎᖏᑦ ᓄᐃᑕᑎᑦᓯᑎᓪᓗᒋᑦ ᑲᑎᐅᕐᖃᑐᓂᑦ 
ᐊᑭᓕᑦᓴᐅᔪᓂᑦ. ᑌᑲᓂᑦᓭᓇᓗ, ᐃᓱᒫᓘᑎᒋᔭᐅᔪᖅ ᓈᒻᒪᖏᑦᑐᓂᑦ ᑮᓇᐅᔭᖃᕐᑎᓯᓂᐅᖃᑦᑕᑐᖅ ᐅᑎᕐᑕᐅᑎᒋᑦᑎᒍ 
ᐅᖃᓕᒪᒍᑎᐅᖃᑦᑕᑐᖅ ᒥᓂᔅᑕᒃᑯᓄᑦ ᐃᓕᓐᓂᐊᓂᓕᕆᓂᕐᒥᑦ (MEQ) ᑯᐯᒻᒥᑦ. ᓈᒻᒪᖏᑦᑐᓂᑦ 
ᑮᓇᐅᔭᖃᕐᑎᓯᓂᐅᓲᖅ ᑐᖕᖓᕕᐅᓪᓚᕆᖃᑦᑕᓚᐅᔪᖅ ᐱᖁᔭᑎᒍᑦ ᐃᕐᖃᑐᐃᕕᐅᑉ ᓵᖓᓅᓚᐅᕐᑎᓇᒍ ᑯᐯᒻᒥᑦ, 
ᑕᒪᓐᓇ ᐱᓇᓱᐊᕐᑎᓯᒍᑎᐅᓯᒪᔪᖅ ᑲᑎᕕᒃ ᐃᓕᓴᕐᓂᓕᕆᔨᒃᑯᖏᓪᓄᑦ 2016-ᖑᑎᓪᓗᒍ. 
ᑕᒪᒃᑯᐊ ᐱᓇᓱᐊᕐᓃᑦ ᑲᔪᓯᐅᑦᔭᐅᒍᓐᓀᓚᐅᔪᑦ ᑲᑎᖕᖓᔨᖏᓐᓄᑦ ᑲᒥᓯᓀᑦ 2022-ᖑᑎᓪᓗᒍ, 
ᐋᕐᕿᒋᐊᕐᓯᒪᓕᕐᑎᓗᒋᑦ ᐊᒻᒪᓗ ᕿᒥᕐᕈᔭᐅᓯᒪᓕᕐᑎᓗᒋᑦ ᐋᕐᕿᒋᐊᕐᑕᐅᓯᒪᔪᖅ ᐊᖏᖃᑎᒌᒍᑎᐅᓚᐅᔪᖅ MEQ-
ᑯᓗ ᐊᒻᒪᓗ ᑮᓇᐅᔭᓕᕆᓂᕐᒥᑦ ᑲᑎᖕᖓᔨᖓᑕ ᐃᑦᓯᕙᐅᑕᖓ ᐃᓕᖓᑎᓪᓗᒍ 2020–2023 
ᐃᒻᒥᒎᕐᑎᑐᓄᐊᖓᔪᖅ ᐊᖏᖃᑎᒌᒍᑎᐅᑉ ᑐᑭᑖᕋᓱᐊᕐᑎᖏᓐᓄᑦ. 
2022 ᐋᕐᕿᒋᐊᕐᑕᐅᓯᒪᔪᖅ ᐊᖏᖃᑎᒌᒍᑎᐅᓚᐅᔪᖅ ᑐᖕᖓᕕᓕᐅᕈᑎᐅᕗᖅ ᐃᒻᒥᒎᕐᑎᑐᓄᐊᖓᔪᖅ 
ᐊᖏᖃᑎᒌᒍᑎᐅᑉ ᑐᑭᑖᕋᓱᐊᕐᑎᖏᓐᓄᑦ. ᐃᓇᖏᕐᓯᓂᐅᓚᐅᕐᓯᒪᔪᖅ 1986-ᒥᑦ ᐋᕐᕿᒋᐊᕐᑕᐅᓯᒪᔪᖅ 
ᓄᑕᐅᓯᓕᕐᑕᐅᓚᐅᓯᒪᔪᖅ 1991-ᖑᑎᓪᓗᒍ. ᐅᖓᑖᓄᒋᐊᓪᓚᖅ, ᐃᓗᓕᖃᕐᒥᓱᓂ ᐊᑦᔨᐅᖏᑦᑐᑎᒍᑦ ᑮᓇᐅᔭᕐᑑᑏᑦ 



 

 

ᐃᓂᓪᓚᓯᒪᕈᓯᖓ ᓇᓗᓀᕐᓯᒍᑎᐅᒻᒪᑦ ᑮᓇᐅᔭᖃᕐᑎᓯᒍᑎᐅᑦᓱᓂ ᐊᐅᓚᑦᓯᓂᓕᕆᓂᕐᒥᑦ ᐱᐅᓯᐅᓲᑦ ᐃᓚᐅᑎᓪᓗᒋᑦ 
ᐃᓕᖓᑎᓪᓗᒋᑦ ᓇᒻᒥᓂᖁᑎᒋᔭᐅᔪᑦ ᐊᒻᒪᓗ ᐱᒍᒪᓕᕐᑎᓯᒍᑎᓕᐊᖑᓯᒪᔪᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ 
ᐱᓇᓱᑦᑎᖏᓐᓄᑦ. ᑮᓇᐅᔭᖃᕐᑎᓯᒍᑎᒃ ᐊᑦᔨᐅᖏᑦᑐᑎᒍᑦ ᑮᓇᐅᔭᕐᑑᑏᑦ ᐃᓂᓪᓚᓯᒪᓂᖓᓄᑦ 
ᐊᖏᕐᑕᐅᓂᖃᓚᐅᔪᖅ 2023–2028-ᐊᕐᕌᒍᖏᓐᓄᐊᓕᖓᑎᓪᓗᒍ, ᐱᕕᑦᓴᑖᕐᑎᓯᑦᓱᓂ ᑲᑎᕕᒃ ᐃᓕᓴᕐᓂᓕᕆᓂᖅ 
ᐅᓐᓂᑑᑦᔨᒍᑎᖃᕈᓐᓇᓂᕐᒥᑦ ᓄᑖᓂᑦ ᐱᕙᓪᓕᖁᑎᓂᑦ ᐃᓕᖓᑎᓪᓗᒋᑦ ᐊᐅᓚᑦᓯᔩᑦ ᒪᓕᒐᖏᑎᒍᑦ. 

ᐃᓚᒋᔭᐅᑎᓪᓗᒍ ᐱᓇᓱᐊᕐᓂᐅᔪᐃᑦ ᑐᓴᕐᑎᓯᒍᑎᓕᐊᖑᓯᒪᔪᑦ ᐃᓕᓐᓂᐊᓂᓕᕆᓂᐅᑉ ᐱᒍᑦᔭᐅᕕᖓᒍᑦ’ 
ᐃᓕᓐᓂᐊᕖᑦ ᐊᐅᓚᓂᖏᑦᑕ ᐱᓇᓱᑦᑎᖏᓐᓄᑦ, ᑲᑎᖕᖓᔩᑦ ᓀᓪᓕᑎᕐᓯᒪᔪᓂᑦ ᑐᓴᕐᑎᑕᐅᓂᖃᓚᐅᔪᑦ 
ᐃᓕᓐᓂᐊᑎᓂᑦ ᓴᐳᒻᒥᓂᕐᒧᐊᖓᔪᖅ ᑲᔪᓯᒍᒪᓂᖃᑦᓯᐊᓗᑎᑦ ᐊᒻᒪᓗ ᐃᓕᓐᓂᐊᑕᒥᓂᒃ 
ᐊᓂᒍᐃᑦᓯᐊᕋᓱᐊᕐᓂᒧᐊᓕᖓᔪᖅ. ᐊᑐᓕᕐᑎᑕᐅᓯᒪᔪᑦ ᐱᓇᓱᐊᖃᑎᐅᔪᓄᑦ ᐊᓯᖏᓐᓄᑦ ᑎᒥᐅᔫᔪᓄᑦ 
ᐊᑦᔨᒌᖕᖏᑐᓂᑦ ᐃᓕᓐᓂᐊᕕᓐᓂᑦ ᓄᓇᕕᒻᒥᑦ, ᑖᒃᑯᐊ ᐱᓇᓱᐊᕐᑎᓯᓂᐅᓲᑦ ᐃᑲᔪᕐᓯᒍᑎᐅᓲᖑᔪᑦ 
ᓱᖃᑦᓯᑎᑦᓯᓂᕐᒥᑦ ᐃᓕᓐᓂᐊᑎᓂᑦ ᐃᓕᓐᓂᐊᑎᑦᓯᔩᑦ ᐊᐅᓚᑦᓯᔨᐅᑎᓪᓗᒋᑦ. 
ᐊᖏᖃᑎᒌᒍᑎᒃ ᑲᑐᑦᔨᖃᑎᒌᑦᑐᑦ ᐊᑐᐊᕐᓯᒋᐅᕐᓴᓂᕐᒧᑦ (ᐃᓕᑕᕆᔭᐅᒍᑎᖃᓲᖅ Frontier ᐃᓕᓐᓂᐊᕕᕐᔪᐊᖅ) 
ᐱᕕᑦᓴᖃᕐᑎᓯᓲᑦ ᐳᕐᑐᓂᕐᓴᒥᑦ ᐃᓕᓐᓂᐊᑎᓂᑦ ᐱᕙᓪᓕᒍᑎᐅᖁᓪᓗᒋᑦ ᑭᓯᑦᓯᒍᑎᓐᓂᐊᓂᓕᕆᓂᕐᒧᑦ ᐊᒻᒪᓗ 
ᐊᑐᐊᕐᓯᒋᐅᕐᓴᓂᕐᒧᑦ ᐃᑲᔪᕐᑎᓂᑦ. 2024–2025-ᖑᑎᓪᓗᒍ, ᖁᓕᐅᖕᖏᒐᕐᑐᑦ ᐃᑲᔪᕐᑏᑦ ᓄᓇᓕᓐᓃᓚᐅᔪᓄᑦ 
ᓯᑕᒪᐅᔪᕐᑐᓂᑦ ᓄᓇᓕᓐᓂᑦ ᓄᓇᕕᒻᒥᑦ (ᑲᖏᕐᓱᐊᓗᑦᔪᐊᖅ, ᑰᑦᔪᐊᖅ, ᑲᖏᕐᓱᒃ, ᖁᐊᕐᑕᖅ, ᑲᖏᕐᓱᔪᐊᖅ, 
ᐊᑯᓕᕕᒃ, ᐅᒥᐅᔭᖅ, ᐊᒻᒪᓗ ᑰᑦᔪᐊᕌᐱᒃ). ᑌᒪᖕᖓᑦ ᐱᑦᔪᑎᐅᒻᒥᑎᓪᓗᒍ, ᐃᓗᐃᑦᑑᑎᓪᓗᒍ ᒪᓂᒪᑎᑦᓯᓂᐅᓚᖓᑉᐸᑦ 
ᐱᔪᓐᓇᐅᑎᓖᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᑦ ᐊᑐᐃᓐᓇᖃᕐᐸᑕ ᑭᓯᐊᓂ ᐊᓂᕐᕋᖃᕐᑎᓯᒍᓐᓇᓂᕐᒥᑦ, ᐃᓚᐅᒻᒥᑎᓪᓗᒍ 
ᐱᓇᓱᐊᖃᑎᒋᔭᕗᑦ ᐊᑐᐃᓐᓇᖃᕐᑎᓯᑦᓯᐊᒍᓐᓇᐸᑕ ᐃᑲᔪᕐᑎᐅᒐᔭᕐᑐᓂᑦ. 
2024–2025-ᖑᑎᓪᓗᒍ , Youth Fusion-ᑯᑦ ᐊᑐᐃᓐᓇᐅᑎᑦᓯᓕᓚᐅᔪᒻᒥᔪᑦ ᑕᓪᓕᒪᓂᑦ ᐱᓇᓱᑦᑎᓯᓂᐅᔪᓂᑦ 
ᑕᓪᓕᒪᓄᑦ ᓄᓇᓕᓐᓄᐊᖓᑎᓪᓗᒋᑦ (ᑲᖏᕐᓱᐊᓗᑦᔪᐊᖅ, ᑰᑦᔪᐊᖅ, ᐊᑯᓕᕕᒃ, ᐅᒥᐅᔭᖅ, ᐊᒻᒪᓗ ᑰᑦᔪᐊᕌᐱᒃ). 
ᑖᒃᑯᐊ ᐱᓇᓱᐊᕐᑎᓯᓂᐅᔪᑦ ᑐᖕᖓᕕᖃᓚᐅᔪᑦ ᐱᑐᑦᓯᒪᓕᐅᒥᖁᓪᓗᒋᑦ ᐃᓕᓐᓂᐊᕖᑦ ᐊᒻᒪᓗ ᓄᓇᓖᑦ, ᑖᒃᑯᐊ 
ᐃᓚᐅᖃᑕᐅᔪᑦ ᐃᓅᓱᑦᑐᐃᑦ ᐊᑦᔨᒌᖕᖏᑐᓂᑦ ᐆᑦᑐᕋᕐᓂᒦᑦᑎᓗᒋᑦ ᐅᓇᒻᒥᕆᔭᐅᒐᔭᕐᑐᓂᑦ ᐆᑦᑐᕋᖃᑎᒋᖃᑦᑕᓱᒋᑦ. 
ᓄᕐᕃᑦ | Jeunes Karibus ᑲᔪᓯᒪᑦᓯᐊᖏᓐᓇᑐᑦ ᓴᕐᕿᔮᑦᓯᐊᖏᓐᓇᓱᑎᓗ ᐃᓕᓐᓂᐊᕕᑦᑎᓂᑦ. 2024–2025-
ᖑᑎᓪᓗᒍ, ᐊᕙᑎᒦᓐᓃᑦ ᐊᒻᒪᓗ ᓱᖃᑦᓯᑎᑕᐅᓂᒃᑯᑦ-ᑐᖕᖓᕕᓕᓐᓂᑦ ᑭᖑᕐᓃᕆᐊᕈᑎᒋᑦᓱᒋᑦ ᐱᓇᓱᐊᕐᑎᑕᐅᓲᑦ 
ᐃᓕᖓᑎᓪᓗᒋᑦ ᐳᕐᑐᓂᕐᓴᒥᑦ ᐃᓕᓐᓂᐊᑎᓄᑦ ᓄᓇᓖᑦ 12 ᐃᓚᐅᖃᑕᐅᓚᐅᔪᑦ ᓄᓇᕕᒻᒥᑦ ᓄᓇᓕᖏᓐᓂᑦ 
(ᐆᑦᑑᑎᒋᓗᒋᑦ ᓄᓇᓕᓕᒫᑦ, ᐃᓚᐅᖕᖏᑐᑑᑎᓪᓗᒋᑦ ᑰᑦᔪᐊᕌᐱᒃ ᐊᒻᒪᓗ ᐊᑯᓕᕕᒃ). 

ᑲᔪᓯᔪᖅ ᑕᒡᒐᓂ ᐊᕐᕌᒍᒥᑦ, ᐅᐱᕐᖔᒥ ᐃᓕᓐᓂᐊᑎᑦᓯᓃᑦ ᒪᓂᔭᐅᓯᒪᓚᐅᔪᑦ ᔫᓂ 3-ᒥᑦ 19-ᒧᑦ, 2025, 
ᐃᓕᓐᓂᐊᑎᓄᑦ ᐃᓅᓱᑦᑐᓄᑦ ᐃᓕᖓᑎᓪᓗᒋᑦ ᐊᓄᒍᐃᒍᓐᓇᓯᒍᑎᐅᖁᓪᓗᒋᑦ ᐃᓕᓐᓂᐊᓂᖏᓐᓂᑦ ᐳᕐᑐᓂᕐᓴᒥᑦ 
ᐊᓂᒍᐃᒐᓱᐊᕐᓂᖏᓐᓂᑦ ᖃᕐᕙᕆᐊᕈᑎᑖᕈᑎᒋᒋᐊᓕᖏᑦ ᐱᔭᕆᕐᓂᓴᖓᓄᐊᓕᖓᔪᓄᐊᖓᑎᓪᓗᒋᑦ. ᒪᓕᑦᓱᒍ 
ᐊᕐᕌᓂ ᐃᓂᓪᓚᓯᒪᐅᑎᒋᓚᐅᔭᖓ ᑲᔪᓯᓂᖃᑦᓯᐊᓚᐅᔪᓂᖓᓄᑦ ᐊᕐᕌᓂ ᐊᓂᒍᕐᑎᑕᐅᓯᒪᔪᖅ ᒪᓕᑦᓱᒍ, ᐊᒻᒪᓗ 
ᐃᓕᓐᓂᐊᑎᓄᑦ ᐱᕕᑦᓴᖃᑦᓯᐊᒍᓐᓇᐅᑎᑦᓴᖏᓐᓄᑦ ᑲᔪᓯᑦᓯᐊᒋᐊᖃᕐᓂᖏᓐᓄᐊᓕᖓᒻᒪᑦ, ᓄᐃᑦᓯᓂᖃᓚᐅᔪᒻᒪᑕ 
ᓄᓇᓕᒻᒥᑦ ᐃᓕᓐᓂᐊᑎᑦᓯᒍᓐᓇᓂᕐᒥᑦ ᐱᕕᑦᓴᑖᕐᕕᐅᒍᓐᓇᑐᖅ ᓯᕗᓪᓕᐅᔭᐅᔪᑦᓴᐅᔪᖁᑎᒋᑦᓱᒍ. 
ᐃᓚᒋᐊᕈᑎᐅᒻᒥᔪᑦ ᐃᓕᓐᓂᐊᑎᑕᐅᓂᒃᑯᑦ ᓴᐳᒻᒥᒍᑏ ᐊᑐᐃᓐᓇᐅᑎᑕᐅᒻᒥᔪᑦ ᐃᓕᓐᓂᐊᓇᐅᑉ ᐃᓗᐊᓂ, ᐃᑲᔪᕐᑎᓂᑦ 
ᐱᒍᑦᔨᒍᑏᑦ ᐊᑐᐃᓐᓇᐅᑎᑕᐅᒻᒥᔪᑦ ᐊᖓᔪᕐᖄᒋᔭᐅᔪᑦ ᑮᓇᐅᔭᓂᑦ ᑐᑦᓯᕋᐅᑎᓕᐅᕈᓐᓇᓂᖏᓐᓂᑦ ᐊᓂᕐᕋᓯᒪᓗᓂᑦ 
ᐃᓕᓐᓂᐊᑎᑕᐅᓂᕐᒧᐊᓕᖓᔪᓂᑦ ᐊᒻᒪᓗ ᐃᑲᔪᕐᑎᐅᔪᓄᑦ ᒪᓕᒐᐅᔪᓂᑦ (SO-08). 
ᐃᓕᓐᓂᐊᑎᑦᓯᒍᑎᐅᔪᑦ ᒪᓂᔭᐅᒪᔪᑦ ᐃᓗᓕᓖᑦ ᑭᓯᑦᓯᒍᑎᓐᓂᐊᓂᕐᓂᑦ, ᓱᑯᐃᔦᓂᖅ, ᐃᓅᓯᕐᒧᐊᓕᖓᔪᓂᑦ 
ᑐᑭᓯᓴᕐᓂᖅ, ᒍᐃᒍᐃᑎᑐᑦ, ᖃᓪᓗᓈᑎᑐᑦ, ᐊᒻᒪᓗ ᐃᓄᒃᑎᑐᑦ ᐳᕐᑐᓂᕐᓴᒥᑦ 4 ᐊᒻᒪᓗ 5 ᐃᓕᓐᓂᐊᑎᓄᑦ. 
2024–2025-ᐊᕐᕌᒍᖓᓂᑦ, ᑮᓇᐅᔦᑦ ᐃᑲᔪᕐᑎᓄᐊᖓᔪᖅ ᐊᑐᐃᓐᓇᐅᑎᑕᐅᔪᑦ 
ᐊᖓᔪᕐᖄᕆᔭᐅᔪᓄᐊᖓᑎᓪᓗᒋᑦ ᐊᓂᕐᕋᒥᑦ ᐃᓕᓐᓂᐊᔨᐊᓕᓐᓄᑦ ᐊᒻᒪᓗ ᐃᑲᔪᕐᑎᖃᕈᓐᓇᑎᑕᐅᓂᖅ ᒪᓕᒐᖅ 
ᒪᓕᑦᓱᒍ (SO-08) ᐃᑲᔪᕐᓯᓯᒪᓕᕐᑐᖅ ᑲᑎᑦᓱᒋᑦ 42 ᐃᓕᓐᓂᐊᑎᓂᑦ (ᐃᓚᐅᔫᔪᓄᑦ ᐊᒻᒪᓗ ᐃᓚᐅᔫᒐᑎᑦ 
ᓄᓇᕕᒻᒦᑐᓄᑦ, ᐃᓚᐅᒻᒥᑎᓪᓗᒋᑦ ᐃᓚᐅᔫᔪᑦ ᐃᓕᓐᓂᐊᑏᑦ ᓄᓇᓕᒻᒥᑕ ᓯᓚᑎᖓᓃᑦᑐᑦ). 

ᐃᓚᒋᔭᐅᑎᓪᓗᒍ ᓱᖃᑦᓯᓂᕐᒧᑦ ᑐᓴᕐᑎᓯᒍᑏᑦ ᑐᓂᔭᐅᓯᒪᔪᑦ ᐃᓕᓐᓂᐊᓂᓕᕆᓂᐅᑉ ᐱᒍᑦᔨᐅᑎᖏᑎᒍᑦ’ 
ᐃᓕᓐᓂᐊᕕᐅᑉ ᐊᐅᓚᑦᓯᓂᖓᑕ ᐱᓇᓱᑦᑎᖏᑦ, ᑲᑎᖕᖓᔩᑦ ᑐᓴᕐᑎᑕᐅᓂᖃᓚᐅᔪᑦ ᐃᓕᓐᓂᐊᑎᐅᓂᖅ 
ᐃᓕᓐᓂᐊᑎᑦᓯᔨᐅᓂᕐᒥᑦ ᐃᓂᖃᕐᓗᓂ ᐱᓇᓱᐊᕐᑎᓯᒍᑎᐅᔪᖅ. ᑖᓐᓇ ᐱᒋᐊᖕᖓᐅᑎ ᐊᑐᓕᕐᑎᑕᐅᓂᖓ 
ᐱᓇᓱᐊᖃᑎᒌᑦ) ᑲᓇᑕᒥ ᐃᓕᓐᓂᐊᕕᕐᔪᐊᑦ, ᐃᓚᐅᕕᖃᒍᒪᔪᑦ ᓇᓗᓀᕐᑕᐅᓯᒪᓲᑦ ᐱᖓᓲᔪᕐᑐᓂᑦ 
ᑎᑭᐅᑎᒍᑎᐅᒍᓐᓇᑎᓪᓗᒍ ᓯᑕᒪᐅᔪᕐᑐᑦ-ᐱᓇᓱᐊᕈᓯᓂᑦ ᐃᓂᒥᓃᒍᓐᓇᕕᖃᕐᑎᑕᐅᑦᓱᑎᑦ ᐃᓕᓐᓂᐊᕕᑦᑎᓂᑦ. 
ᐱᒋᐊᖕᖓᒍᑎᐅᓯᒪᔪᖅ ᑲᔪᓯᓂᖃᑦᓯᐊᓚᐅᔪᖅ. ᐱᓇᓱᑦᑎᑖᕋᓱᐊᕐᓂᒧᑦ ᓂᕆᐅᓐᓇᖏᑦᑑᒐᓗᐊᖅ 
ᐃᓕᓐᓂᐊᑎᐅᓗᓂ ᐱᓇᓱᐊᕐᓂᑯᑦ, ᑕᒪᓐᓇ ᐱᓇᓱᐊᕐᑎᓯᓂᐅᔪᖅ ᐱᒍᑦᔨᓂᐅᔫᕗᖅ ᐃᓕᓐᓂᐊᕖᑦ ᐃᓘᓐᓈᒍᑦ 
ᐱᓇᓱᑦᑎᑖᕋᓱᐊᕐᓂᐅᓲᒥᑦ. 
ᐱᓇᓱᐊᕐᑎᓯᓂᐅᔪᖅ ᑕᑯᓐᓇᓗᐊᖕᖑᐊᑐᖅ ᐃᓕᓐᓂᐊᑎᓂᑦ ᓯᑕᒣᒋᓕᕐᑕᖓᓂᑦ ᐊᒻᒪᓗ ᑭᖑᓪᓕᐹᕐᓯᐅᓕᕐᑐᓄᑦ 
ᐃᓕᓐᓂᐊᕕᕐᔪᐊᒥᑦ. ᐃᓕᓐᓂᐊᑎᖁᑎᓕᒃ ᐃᓕᓐᓂᐊᕕᒃ ᐱᔪᓐᓇᐅᑎᓕᓐᓂᑦ ᐃᓕᓐᓂᐊᑎᑦᓯᔨᖃᕆᐊᓖᑦ 
ᑕᓯᐅᕐᓯᔨᐅᒍᒪᔪᓂᑦ ᐃᓕᓐᓂᐊᑐᓂᑦ ᐃᓕᓐᓂᐊᑎᑦᓯᔨᐅᓂᕐᒥᑦ ᓅᓯᒪᓚᐅᕐᑐᓂᖏᓐᓂᑦ. ᑭᖑᓪᓕᐸᐅᑎᓪᓗᒍ, 
ᐊᓂᕐᕋᖃᕆᐊᖃᕐᓂᖅ ᐊᑐᐃᓐᓇᐅᒋᐊᖃᕐᒥᔪᖅ. 
2024–2025-ᒥᑦ, ᐱᖓᓲᔪᕐᑐᑦ ᓅᓯᒪᑦᓱᑎᑦ ᐱᔭᕇᕐᓯᒪᔪᑦ ᑕᓪᓕᒪᓂᑦ ᓄᓇᓕᓐᓂᑦ ᐱᓯᒪᔪᓂᑦ, ᑲᖏᕐᓱᐊᓗᑦᔪᐊᖅ, 
ᑰᑦᔪᐊᖅ, ᑲᖏᕐᓱᔪᐊᖅ, ᐳᕕᕐᓂᑐᖅ, ᐊᒻᒪᓗ ᐅᒥᐅᔭᖅ. 

ᑲᑎᖕᖓᔩᑦ ᑲᒥᓯᓀᑦ ᐊᖏᕈᑎᓕᐅᕐᓯᒪᔪᑦ ᓄᑖᒥᑦ ᑕᓪᓕᒣᑦ-ᐊᕐᕌᒍᐃᑦ ᐋᕐᕿᓯᒪᐅᑎᑦᓴᐅᔪᓂᑦ 
ᐸᕐᓀᑕᐅᒪᓂᖏᓐᓄᑦ, ᓯᕗᒧᐊᑦᑏᑦ – ᓯᕗᒧᑦ ᐃᓂᕐᕋᓂᖅ ᐊᑕᐅᑦᓯᑯᑦ, ᓇᓗᓀᕐᓯᓂᓪᓚᕆᐅᕗᖅ ᐊᓯᑦᔨᒋᐊᕐᓂᒧᑦ 
ᑎᒥᐅᔫᑉ ᐊᐅᓚᑦᓯᓂᖓᑕ ᓲᖑᓯᒋᐊᕈᑎᒋᑦᓱᒍ ᐃᓕᓐᓂᐊᑏᑦ ᐊᓂᒍᐃᓐᓂᕆᖃᑦᑕᓂᐊᕐᑕᖏᓐᓂᑦ ᓄᓇᕕᒻᒥᑦ. 
ᑕᒪᓐᓇ ᐸᕐᓇᓯᒪᐅᑎᒃ ᓄᐃᑦᓯᓯᒪᓪᓚᕆᑦᑐᖅ ᐱᓇᓱᐊᖃᑎᒌᓐᓂᒥᑦ ᐊᒻᒪᓗ ᐃᓗᐃᕐᑐᖑᕐᑎᓯᑦᓱᓂ 
ᐱᓇᓱᐊᕐᑎᓯᓂᐅᔪᓂᑦ. ᓂᓪᓕᕕᖃᕈᓐᓇᓯᑎᑦᓯᓂᖃᓚᐅᔪᒻᒪᑦ 1,000-ᓴᓂᐊᓂᑦ ᓂᐱᖃᕐᑎᓯᔪᓂᑦ ᓄᓇᓕᓕᒫᓂᑦ, 
ᐃᓚᐅᑎᓪᓗᒋᑦ ᐱᓇᓱᑦᑏᑦ, ᐃᓕᓐᓂᐊᑏᑦ, ᑲᒥᓯᓀᑦ, ᐊᒻᒪᓗ ᓄᓇᓕᒻᒥᑦ ᐃᓚᐅᔫᔪᓂᑦ. 
ᓴᕐᕿᑕᐅᑎᓪᓗᒍ 2025–2030-ᐃᓗᐊᓅᓕᖓᔪᖅ ᐃᓂᓪᓚᓯᒪᐅᑎ ᐸᕐᓀᓯᒪᐅᑎᒃ ᑕᓯᐅᕐᑕᐅᓂᖃᓚᐅᔪᖅ 
ᓱᓇᒥᑦᓯᔪᓂᑦ ᑐᓴᕐᕕᖃᖃᑦᑕᓱᑎᑦ ᒪᓕᑦᓱᒍ ᓯᕗᓪᓕᐅᑎᔭᐅᔭᒋᐊᓕᓐᓂᑦ ᐃᓚᐅᑎᑦᓯᓂᐅᓚᐅᔪᖅ, ᓴᕐᕿᔮᑦᓯᐊᓂᕐᒥᓗ, 
ᐊᒻᒪᓗ ᓄᓇᓕᒻᒥᑦ ᑲᑎᒪᖃᑎᖃᕐᓂᐅᓱᓂ. ᐊᑯᓐᓂᖓᓂᑦ ᔫᓂ 2024 ᐊᒻᒪᓗ ᔫᓂ 2025, ᑲᑎᕕᒃ 
ᐃᓕᓴᕐᓂᓕᕆᓂᖅ ᖃᐅᔨᓴᕐᓂᖃᖃᑦᑕᓚᐅᔪᖅ ᐊᒥᓱᐃᑎᒍᑦ ᑕᒡᒍᒧᑦ ᐊᒻᒪᓗ ᐃᓘᓐᓈᒍᑦ ᑐᓴᕐᕕᖃᓐᓂᑯᑦ 
ᐅᓄᕐᓂᖏᑦ 1,000 ᓴᓂᐊᓃᓚᐅᔪᑦ ᐃᓚᐅᖃᑕᐅᔪᕕᓃᑦ, ᐃᓚᐅᑎᓪᓗᒋᑦ ᐃᓕᓐᓂᐊᑏᑦ, ᐊᖓᔪᕐᖄᕆᔭᐅᔪᑦ, 
ᐃᓕᓐᓂᐊᑎᑦᓯᔩᑦ, ᐃᓕᓐᓂᐊᕕᓐᓂᑦ ᐊᐅᓚᑦᓯᔩᑦ, ᐊᒻᒪᓗ ᓄᓇᓕᓐᓂᑦ ᓯᕗᓕᕐᑎᐅᓲᑦ. 
ᑐᖕᖓᕕᒋᔭᐅᓗᐊᖕᖑᐊᓚᐅᔪᑦ ᑐᓴᕐᕕᖃᕆᐊᓐᓂᐅᔪᓂᑦ ᐱᓇᓱᐊᕙᓪᓕᐊᔭᐅᓂᖏᑦ ᒪᓕᑦᓱᒋᑦ ᐃᓗᓕᖃᓚᐅᔪᑦ 
ᐅᑯᓂᖓ: 

• ᐃᓅᓱᑦᑐᐃᑦ ᐅᖃᐅᓯᖏᑦ: ᑐᓂᒪᔪᓄᑦ ᑲᑎᒪᓂᐊᕈᓯᖃᕐᑎᑕᐅᖃᑦᑕᓚᐅᔪᑦ ᐳᕐᑐᓂᕐᓴᒥᑦ ᐃᓕᓐᓂᐊᑏᑦ 
ᖁᓚᕐᓇᖏᑦᑐᒥᑦ ᐃᓱᒪᒋᔭᖏᑦ ᑐᖕᖓᕕᐅᖃᑕᐅᓂᐊᕐᑎᓗᒋᑦ ᐸᕐᓀᓂᐅᑉ ᐱᕙᓪᓕᐊᔭᐅᓂᖓᒍᑦ. 

• ᐱᓇᓱᑦᑏᑦ ᐃᓱᒪᒋᔭᖏᑦ: ᐃᓕᓐᓂᐊᑎᑦᓯᔩᑦ, ᐱᔪᓐᓇᐅᑎᓖᑦ, ᐱᓇᓱᑦᑎᑐᐃᓐᓀᑦ, ᐊᒻᒪᓗ ᐊᐅᓚᑦᓯᔨᓕᕆᔩᑦ 
ᑐᓂᒪᒍᑎᖃᖃᑦᑕᓚᐅᔪᑦ ᑐᓴᐅᒪᖃᑎᒌᒍᑎᐅᑎᓪᓗᒍ ᑲᑎᒪᓂᐊᕈᓯᖃᕐᑎᓯᓂᒃᑯᑦ ᐊᒻᒪᓗ ᖃᕆᑕᐅᔭᑎᒍᑦ 
ᐱᑐᑦᓯᒪᒍᑎᒃᑯᑦ ᓱᖃᑦᓯᓂᖃᕐᑎᖃᕐᑕᓱᒋᑦ. 

• ᐊᓪᓚᓯᒪᔪᐃᑦ ᖃᕆᑕᐅᔭᒨᔭᕐᑕᐅᓂᖏᑦ: ᐅᓄᕐᓂᖏᓐᓄᐊᓕᖓᔪᑦ ᐊᒻᒪᓗ ᐊᑐᕐᓇᓂᖏᓪᓗ ᐊᓪᓚᓯᒪᔪᑦ 
ᓄᐊᑕᐅᑦᓱᑎᑦ ᓇᓗᓀᕐᓯᒍᑎᐅᑎᓪᓗᒋᑦ ᐊᑦᔨᒌᖕᖏᑐᑎᒍᑦ ᐃᓕᓐᓂᐊᑎ ᐊᓂᒍᐃᖃᑦᑕᕈᓐᓇᓂᖏᑦ, 
ᖃᓄᐃᖕᖏᓯᐊᕐᓂᖏᑎᒍᓪᓗ, ᐊᒻᒪᓗ ᐊᑐᐃᓐᓇᖃᕐᓂᑯᑦ ᐃᓗᕐᕈᓯᑎᒍᑦ ᓈᒻᒪᑐᓂᑦ 
ᐃᓕᓐᓂᐊᑎᑕᐅᒍᓐᓇᖁᓪᓗᒋᑦ. 

• ᐃᑲᔪᕐᑎᒌᓐᓂᑯᑦ ᓱᕐᖁᐃᓯᑦᓯᐊᕋᓱᐊᕐᓂᖅ: ᖃᐅᔨᔭᐅᓯᒪᔪᑦ ᐃᒻᒥᒎᓕᕐᑎᑕᐅᑦᓱᑎᑦ ᐊᒻᒪᓗ 
ᕿᒥᕐᕈᔭᐅᑦᓱᑎᑦ ᓯᕗᒧᐊᑦᑏᑦ ᐱᓇᓱᑦᑎᖏᓐᓄᑦ, ᐃᑉᐱᒋᔭᖃᑦᓯᐊᓱᑎᑦ ᐃᓕᖓᑦᓯᐊᕋᓗᐊᕐᒪᖔᑕ ᐃᓄᐃᑦ 
ᐃᓪᓕᕆᔨᖓᑎᒍᑦ ᐊᒻᒪᓗ ᓯᕗᒧᑦ ᐃᓕᖓᓂᐊᕐᑐᓂᑦ ᓄᓇᓕᓕᒫᑦ ᑭᖕᖒᒪᒋᔨᖏᑎᒍᑦ ᒪᓕᑦᓱᒍ. 

ᑕᒪᒃᑯᐊ ᐃᓱᒪᒋᔭᐅᔪᑦ ᓄᐊᑕᐅᓯᒪᔪᑦ ᑕᒪᓐᓇ ᐱᓇᓱᐊᕈᑕᐅᑎᓪᓗᒍ ᓴᕐᕿᑎᑦᓯᓚᕆᑦᑐᖅ ᑐᕌᒐᓱᐊᕐᑕᐅᔪᖅ 
ᐃᓕᓐᓂᐊᑏᑦ ᐊᓂᒍᐃᒍᑎᒋᖃᑦᑕᓂᐊᕐᑕᖓ, ᓄᑕᐅᓯᓕᕐᑕᐅᓂᖓᓄᓗ ᑐᕌᒐᒋᔭᐅᒐᓱᐊᕐᑐᖅ ᑲᑎᕕᒃ 
ᐃᓕᓴᕐᓂᓕᕆᓂᖅ, ᐊᒻᒪᓗ ᐃᓂᓪᓚᖓᐅᓰᑦ ᐅᐃᒪᓇᕐᓂᖏᑦ ᓇᓗᓀᕐᑕᐅᓱᑎᑦ ᐸᕐᓀᑕᐅᓯᒪᐅᑎᖓᓂᑦ, ᑖᒃᑯᐊᓕᒫᑦ 
ᐊᑦᑕᓀᓖᕗᑦ ᑐᓂᒪᓂᐅᔪᒥᑦ ᐃᓕᓐᓂᐊᑎᓄᑦ-ᐃᓕᖓᓂᕐᓴᓂᑦ, ᐃᓗᕐᖁᓯᑎᒍᓪᓗ ᑐᖕᖓᕕᓕᓐᓂᑦ, ᐊᒻᒪᓗ ᓄᓇᓕᐅᑉ 
ᐊᐅᓚᑦᔭᕆᐊᕐᓂᖓᓄᑦ ᐃᓕᓐᓂᐊᑎᑕᐅᓂᒃᑯᑦ. 
 



 

 

ᐳᕐᑐᓂᕐᓴᒥᑦ ᐃᓕᓐᓂᐊᕇᕐᓯᒪᔪᑦ ᐃᓕᓐᓂᐊᕆᐊᓪᓛᓂᖏᑦᑕ ᐱᒍᑦᔭᐅᕕᖓ (PSSS) ᐱᓇᓱᑦᑎᐅᔪᑦ 
ᐊᑐᕐᓇᓂᖃᓪᓚᕆᑦᑐᑦ ᓴᐳᒻᒥᓂᕐᒥᑦ ᓄᓇᕕᒻᒥᑦ ᐃᓕᓐᓂᐊᑎᓂᑦ ᐳᕐᑐᓂᕐᓴᒋᐊᓪᓚᒧᑦ ᐃᓕᓐᓂᐊᕈᒪᔪᓂᑦ ᑯᐯᓕᒫᒥᑦ 
ᐊᒻᒪᓗ ᐅᖓᑖᓄᓪᓗ. ᔫᓂ 2025 ᐱᓇᓱᐊᕐᓂᕕᓂᕐᓂᑦ ᑐᓴᕐᑎᓯᒍᑎᒃ ᒪᓂᒪᑎᑦᓯᕕᐅᓚᐅᔪᑦ ᑲᒥᓯᓀᑦ 
ᐊᑦᔨᓕᐊᖑᖃᑦᑕᑐᕕᓂᓐᓂᑦ ᐱᓇᓱᐊᖃᑎᒌᑦᑐᑦ ᐱᓇᓱᐊᕐᓂᕕᓂᖏᓐᓂᑦ, ᐃᓕᓐᓂᐊᑏᑦ ᐱᓇᓱᐊᕐᓂᕕᓂᖏᑦᑕ 
ᐊᑦᔨᓕᐊᖑᖃᑦᑕᑐᕕᓂᕐᓂᑦ, ᐊᓂᒍᖃᑦᑕᑕᕕᓂᖏᓐᓂᓗ, ᐊᒻᒪᓗ ᑲᔪᓯᔪᒥᑦ ᐊᔪᐃᓐᓇᓂᒻᒦᖃᑦᑕᑐᓂᑦ. 
ᐃᓕᓐᓂᐊᑎᓂᑦ ᓴᐳᒻᒥᓂᖅ ᐊᒻᒪᓗ ᓯᓚᑎᒥᑦ ᐱᓯᒪᔪᓄ ᐃᑲᔪᕐᑕᐅᕖᑦ: ᒣ 2025-ᑎᑭᐅᑎᑦᓱᒍ, 133 ᐃᓕᓐᓂᐊᑏᑦ 
ᐃᓚᐅᖃᑕᐅᓚᐅᔪᑦ ᑮᓇᐅᔭᖃᕐᑎᓯᔪᓄᑦ ᐱᓇᓱᐊᕐᑎᓯᒍᑎᓄᐊᖓᔪᓂᑦ. ᐃᑲᔪᕐᑕᐅᕕᑎᒎᕐᑐᑦ ᐃᓕᓐᓂᐊᑏᑦ 
ᐱᑐᑦᓯᒪᖃᑕᐅᓲᑦ ᓄᓇᓕᒻᒧᑦ ᓄᓇᕕᓕᒫᒥᑦ, ᐳᕐᑐᓂᕐᐸᐅᓚᐅᔪᑦ ᐱᒍᑦᔨᕕᐅᑦᓱᑎᑦ ᓄᓇᓖᑦ ᑰᑦᔪᐊᖅ, ᐃᓄᒃᔪᐊᖅ, 
ᐊᒻᒪᓗ ᐳᕕᕐᓂᑐᖅ. ᐅᑭᐅᖏᑦ ᐊᑦᔨᒌᖕᖏᓂᖃᓚᐅᔪᑦ, ᐱᒋᐊᕐᕕᒋᑦᓱᒍ 17-ᒥᑦ 58-ᒧᑦ ᐅᑭᐅᓖᑦ, ᐊᒻᒪᓗ ᑖᒃᑯᐊ 
ᐃᓚᐅᕕᖃᕐᕕᓖᑦ 40-ᐅᖓᑖᓄᑦ ᐊᑦᔨᒌᖕᖏᑐᑦ ᐃᑲᔪᕐᑕᐅᕕᐅᑦᓱᑎᑦ (ᑯᐯᒃ, ᑲᓇᑕ, ᐊᒻᒪᓗ ᐅᖓᑖᓄᒋᐊᓪᓚᖅ), 
ᐃᓚᐅᑎᓪᓗᒍ John Abbott ᐃᓕᓐᓂᐊᕕᕐᔪᐊᖅ, Dawson ᐃᓕᓐᓂᐊᕕᕐᔪᐊᖅ, Concordia 
ᐃᓕᓐᓂᐊᕕᕐᔪᐊᖅ, ᐊᒻᒪᓗ ᓄᓇᕕᒃ ᓯᕗᓂᑦᓴᕗᑦ. 
ᐱᔭᕇᒍᓯᕐᑕᐅᓂᖅ ᐊᒻᒪᓗ ᐊᓂᒎᑎᔭᐅᓯᒪᔪᑦ: 2024–2025-ᖑᑎᓪᓗᒍ, 30 ᐃᑲᔪᕐᑕᐅᕕᑎᒎᕐᑐᑦ ᐃᓕᓐᓂᐊᑏᑦ 
ᐱᔭᕇᓐᓂᖃᓚᐅᔪᑦ ᐱᓇᓱᐊᕐᑕᒥᓂᒃ ᐊᒻᒪᓗ ᐃᓕᓐᓂᐊᑕᒥᓂᒃ, ᐃᓚᐅᑎᓪᓗᒋᑦ, ᑭᓯᐊᓂ ᑖᒃᑯᑑᖕᖏᑐᑦ, 
ᐅᑯᐊᖕᖑᒻᒥᔪᑦ ᐊᑦᔨᒌᖕᖏᑐᑦ ᐱᓇᓱᐊᕐᑎᓯᒍᑎᐅᓲᑦ: ᐋᓐᓂᐊᓯᐅᕐᑎᒪᕆᐅᒋᐅᕐᓴᓂᒻᒧᑦ 
ᖁᕐᕙᕆᐊᖁᑎᑖᕋᓱᐊᕐᓂᖅ, ᐃᓕᓐᓂᐊᕕᕐᔪᐊᒥᑦ ᖁᕐᕙᕆᐊᕈᑎᑖᕋᓱᐊᕐᓂᖅ, ᐃᓕᓐᓂᐊᕕᕐᔪᐊᒥᑦ-ᐳᕐᑐᓂᕐᓴᒋᐊᓪᓚᒥᑦ 
ᐱᓇᓱᐊᕐᓃᑦ, ᐊᒻᒪᓗ ᐱᓇᓱᑦᑎᑦ ᐃᓕᓐᓂᐊᑎᑕᐅᓂᒻᒦᑐᓄᑦ ᐱᓇᓱᐊᕐᑎᓯᓂᒃᑯᑦ ᓄᓇᕕᐅᑉ ᓯᓚᑎᖓᓂᑦ 
ᒪᓂᒪᑎᑕᐅᔪᑦ. 
ᐃᓂᓪᓚᖓᐅᓰᑦ ᐱᕙᓪᓕᐊᔭᐅᓂᖏᑦ: ᐱᓇᓱᐊᕐᑕᐅᔪᖅ ᓄᐃᑦᓯᓂᕐᒥᑦ ᐳᕐᑐᓂᕐᓴᒥᑦ-ᐃᓕᓐᓂᐊᕇᕐᓯᒪᔪᑦ 
ᐃᓕᓐᓂᐊᕕᑦᓴᖓᓂᑦ ᓄᓇᕕᒻᒥᑦ, ᓴᐳᒻᒥᔭᐅᓂᖃᕐᑎᓗᒍ ᐊᕐᕌᒍᖓᓂ 2023–2024 ᑐᓴᕆᐊᕐᕕᖃᕐᑎᓯᓯᒪᓂᐅᑉ 
ᑐᓴᕐᑎᓯᒍᑎᖏᓐᓂᑦ, ᐱᓇᓱᐊᖃᑎᒋᒻᒥᓱᒋᑦ ᓄᓇᕕᒻᒥᑦ ᑎᒥᐅᔫᔪᑦ ᐊᒻᒪᓗ ᐱᓇᓱᐊᖃᑎᒋᔭᕗᑦ, ᐊᒻᒪᓗ 
ᑮᓇᐅᔭᖃᕐᑎᑕᐅᑦᓱᓂ MEQ-ᑯᓄᑦ ᐊᒻᒪᓗ the Ministère de l’Enseignement supérieur-ᑯᓄᓪᓗ 
(MES). 

ᑲᑎᖕᖓᔩᑦ ᑲᒥᓯᓀᑦ ᒪᓂᔨᕕᐅᓚᐅᔪᑦ ᔫᓂ 2025 ᐱᓇᓱᐊᕐᓂᕕᓂᖏᑦᑕ ᑐᓴᕐᑎᓯᒍᑎᖏᓐᓂᑦ ᐃᓄᒻᒪᕇᑦ 
ᐃᓕᓐᓂᐊᑎᑕᐅᕕᖓᓂᑦ ᐊᒻᒪᓗ ᐱᓇᓱᒐᒋᒍᒪᔭᒥᓂᒃ ᐱᒋᐅᕐᓴᑎᑦᓯᕕᐅᑉ ᑐᕐᖃᑕᕐᕕᖓᓂᑦ ᐱᓯᒪᔪᓂᑦ. 
ᑐᓴᕐᑎᓯᒍᑎᓕᐊᖑᓯᒪᔪᖅ ᑲᑎᖕᖓᔨᓂᑦ ᑐᓴᕐᑎᓯᓂᐅᓚᐅᔪᖅ ᑐᕐᖃᑕᕐᕕᖓᑕ ᑲᔪᓯᔪᒥᑦ 
ᐊᖏᓕᕙᓪᓕᐊᑐᐃᓐᓇᕆᐊᖓ ᓄᓇᕕᓕᒫᒥᑦ, ᓇᓗᓀᕐᓯᒍᑎᒋᒻᒥᓱᒍ ᐊᔪᐃᓐᓇᐅᔭᐅᓂᖓᓂᑦ 
ᐱᒍᑦᔨᒍᑎᓕᐊᖑᓯᒪᔪᑦ ᐊᑐᐃᓐᓇᐅᓯᐊᖁᑦᓱᒋᑦ, ᐃᓗᕐᕈᓯᑎᒍᓪᓗ ᑐᖕᖓᕕᖃᕐᑎᓗᒋᑦ, ᐊᒻᒪᓗ ᓄᓇᓕᐅᑉ 
ᐊᐅᓚᑦᔭᕆᐊᕐᓂᖓᒍᑦ ᐃᓕᓐᓂᐊᑎᑕᐅᓂᑎᒍᑦ ᐱᕕᑦᓴᐅᓂᖏᓐᓂᑦ. ᑲᒥᓯᓀᑦ ᓀᓪᓕᑎᕐᓯᒪᔪᓂᑦ 
ᑐᓴᕐᑎᑕᐅᓚᐅᔪᒻᒥᔪᑦ ᑐᖕᖓᕕᓪᓚᕆᐅᑎᓪᓗᒍ ᐊᓂᒍᐃᒍᑎᐅᖃᑦᑕᑐᓂᑦ, ᐅᖁᒣᓪᓕᐅᒍᑎᐅᖃᑦᑕᓲᓂᓪᓗ, ᐊᒻᒪᓗ 
ᐋᕐᕿᓯᒪᐅᑎᑦᓭᑦ ᓯᕗᓪᓕᐅᑎᒻᒥᓱᒋᑦ ᐃᓕᓐᓂᐊᓂᐅᓚᖓᓕᕐᒥᔪᖅ ᐊᕐᕌᒍᒥᑦ ᙯᔪᖅ ᒪᓕᓪᓗᒍ. 
• ᐃᓘᓐᓈᒍᑦ ᐃᓕᓐᓂᐊᓂᓕᕆᓂᖅ: 

à ᑲᑎᑦᓱᒋᑦ 409 ᐃᓕᓐᓂᐊᑏᑦ ᐃᓚᐅᖃᑕᐅᓯᒪᔪᑦ ᐊᕐᕌᒍᖓᓂ 2024–2025, ᓴᕐᕿᑎᑦᓯᓱᓂ 
34.5%-ᒥᑦ ᐅᓄᕐᓯᒋᐊᕐᓯᒪᔪᑦ ᐊᕐᕌᒍᒥᓂᒃ. ᐃᓕᓐᓂᐊᑕᒥᓂᒃ ᑲᔪᓯᐅᒐᕐᑐᑦ ᐊᒻᒪᓗ ᐅᐸᓗᑲᑦᑕᓂᐅᓲᑦ 
ᖃᓄᐃᓪᓗᐊᓂᖏᑦ ᐊᑦᔨᒌᖕᖏᑑᕗᑦ ᐃᓕᓐᓂᐊᕕᐅᔪᓕᒫᓂᑦ. ᑰᑦᔪᐊᕌᐱᒃ ᓯᕗᓕᕐᑐᖅ 70%-ᒧᑦ 
ᐃᓕᓐᓂᐊᑕᒥᓂᒃ ᑲᔪᓯᐅᒐᕐᑐᑦ ᐊᒻᒪᓗ  80% ᐃᓕᓐᓂᐊᕆᐊᑦᓯᐊᖃᑦᑕᑎᓪᓗᒋᑦ, ᑲᖏᕐᓱᔪᐊᖅ ᐊᒻᒪᓗ 
ᓴᓪᓗᐃᑦ ᐳᕐᑐᔪᒦᑦᑐᑦ ᐃᓕᓐᓂᐊᑕᒥᓂᒃ ᑲᔪᓯᐅᒐᕐᑐᑦ ᑭᓯᐊᓂ ᐳᒃᑭᑐᒦᑦᑐᑦ 
ᐃᓕᓐᓂᐊᕆᐊᑦᓯᐊᖃᑦᑕᓂᖏᑦ, ᑕᒪᓐᓇ ᐊᕝᕕᐊᓗᑕᐅᔪᖅ ᐃᓚᐅᖃᑕᐅᑦᓯᐊᓂᕐᒥᑦ. 

à ᐃᓕᓐᓂᐊᓇᐅᑎᓪᓗᒍ ᐊᕐᕌᒍᕐᒥᑦ ᐊᑕᐅᓯᕐᒥᑦ, ᒪᕐᕉᒃ ᐃᓕᑕᕆᔭᐅᒍᑎᑖᓚᐅᔫᒃ ᐳᕐᑐᓂᕐᓴᒥ ᐅᖓᓯᑦᑐᒥᑦ 
ᐃᓕᓐᓂᐊᕈᑎᑎᒎᕐᓱᑎᒃ. 

• ᐱᓇᓱᒐᒋᕈᒪᔭᒥᓂᒃ ᐃᓕᓐᓂᐊᑎᑕᐅᓂᖅ: 
à ᐃᓕᓐᓂᐊᖃᑕᐅᒍᒪᔪᑦ ᐅᓄᕐᓯᒋᐊᕐᓯᒪᔪᑦ 17.5%-ᒧᑦ, 74 ᐃᓕᓐᓂᐊᑏᑦ ᐃᓚᐅᓚᐅᔪᑦ ᐊᕐᕌᒍᖓᓂ 

2024–2025. ᐱᓇᓱᒐᒋᕈᒪᔭᒥᓂᒃ ᐱᓇᓱᐊᕐᑎᓯᓂᐅᔪᖅ ᐳᕐᑐᓂᕐᓴᒥᑦ ᓄᐃᑕᑎᑦᓯᔪᖅ 
ᐃᓚᐅᖃᑕᐅᑦᓯᐊᖃᑦᑕᓂᒃᑯᑦ ᐊᒻᒪᓗ ᐅᐸᓗᑲᑦᑕᖏᓐᓂᓴᐅᓂᕐᒥᑦ, ᑕᒪᓐᓇ ᓴᕐᕿᑎᑦᓯᔪᖅ 
ᐱᓇᓱᐊᕐᑎᓯᓂᐅᔪᖅ ᓈᒻᒪᓈᒃᑐᑯᑦ ᐱᓇᓱᕐᑎᐅᓂᐅᒐᔭᕐᑐᓄᑦ ᐃᓕᖓᔪᖅ. 



 

 

à ᐃᓕᓐᓂᐊᓇᐅᑉ ᐊᕐᕌᒍᖓᓂᒃ, 25 ᐱᔭᕇᒍᓯᕐᑕᐅᓚᐅᔪᑦ ᐱᓇᓱᐊᕐᑎᑕᐅᒍᑎᒥᓂᒃ, 
ᐅᑯᓇᓂᓗᐊᖕᖑᐊᖅ ᐱᓇᓱᕐᕕᐅᔪᓂᑦ ᕿᔪᓕᕆᓂᖅ, ᐄᕐᖃᕋᓕᕆᕕᒻᒥᑦ ᐃᑲᔪᕐᑎᐅᓂᖅ, ᐊᐅᓚᐅᑎᓂᑦ 
ᓴᓇᔨᐅᓂᖅ, ᐊᒻᒪᓗ ᓂᓚᐅᔭᕐᑕᓕᓐᓂᑦ ᐳᑑᕆᓂᖅ. 

à ᓄᑖᑦ ᐱᓇᓱᐊᕐᑎᓯᒍᑎᑦᓴᐅᔪᑦ ᐸᕐᓀᑕᐅᔪᑦ ᐊᕐᕌᒍᒧᑦ 2025–2026 ᐃᓚᐅᑎᓪᓗᒋᑦ 
ᓄᔭᓕᕆᔨᐅᕆᐅᕐᓴᓂᖅ, ᐊᐅᓚᐅᑎᒻᒪᕆᓐᓂᖅ ᓴᓇᒋᐅᕐᓴᓂᖅ, ᐊᓂᕐᕋᐅᔪᓂᑦ ᓱᕐᓗᓕᖏᓐᓂᑦ ᐊᒻᒪᓗ 
ᐅᕐᖂᓯᓴᐅᑎᓕᕆᒋᐅᕐᓴᓂᖅ, ᐊᒻᒪᓗ ᐃᓄᒃᑎᑐᑦ ᐅᖃᐅᓯᐅᑉ ᐁᑉᐹᓅᔦᒋᐅᕐᓴᓂᖅ ᐊᒻᒪᓗ 
ᑐᓵᔨᐅᒋᐅᕐᓴᓂᖅ. 

à ᑲᔪᓯᔪᒥᑦ ᐱᓇᓱᐊᕐᑎᓯᓂᐅᔪᐃᑦ ᐃᓚᐅᑎᓪᓗᒋᑦ Reconnaissance des acquis 
ᐱᔪᓐᓇᐅᑎᑖᕋᓱᐊᕐᓂᖅ ᐃᒐᔨᐅᒋᐅᕐᓴᓂᒃᑯᑦ ᐊᒻᒪᓗ ᐊᓪᓚᑎᐅᒋᐅᕐᓴᓂᕐᒥᑦ ᐃᓕᓐᓂᐊᓂᖅ, 
ᐃᓕᓐᓂᐊᑎᑦᓯᓂᑎᒍᑦ 12-ᓂᑦ ᓄᓇᓕᓐᓂᑦ. 

• ᐱᒍᑦᔨᒍᑏᑦ ᑎᒥᐅᔫᔪᓄᑦ ᐊᒻᒪᓗ ᓄᓇᓕᓐᓂᑦ: 
à ᑲᑎᑦᓱᒋᑦ 93 ᐃᓕᓐᓂᐊᑎᑦᓯᓃᑦ ᑲᔪᓯᑎᑕᐅᓯᒪᔪᑦ 14 ᓄᓇᓕᓐᓂᑦ, ᑲᑎᑦᓱᒋᑦ 1,362 

ᐃᓚᐅᖃᑕᐅᔪᕕᓃᑦ. 
à SAAQ Class 5 ᐊᖁᕈᓐᓇᐅᑎᒃ ᐃᓕᓐᓂᐊᑎᑦᓯᒍᑕᐅᓂᖓ ᓴᐳᒻᒥᓂᖃᓚᐅᔪᖅ 548 

ᐃᓚᐅᔪᕕᓂᕐᓂᑦ, 189 ᐊᓂᒍᐃᑦᓯᐊᑎᓪᓗᒋᑦ ᐊᖁᕈᓐᓇᐅᑎᑖᕐᓱᑎᑦ. 
à ᐱᒋᐊᕐᑎᑕᐅᓯᒪᔪᑦ ᐃᓚᐅᑎᓪᓗᒋᑦ ᐊᖏᓕᒋᐊᕐᑐᓴᐅᓂᖏᑦ RAC pathways-ᑯᑦ, ᓄᐃᑦᓯᓂᖅ 

ᓄᓇᓕᒻᒦᑐᑦᓴᓂᑦ ᐅᐃᒪᓇᕐᑐᓕᕆᔨᐅᓂᕐᒥᑦ ᐃᓕᓐᓂᐊᑎᑦᓯᔨᐅᒋᐅᕐᓴᓂᖅ, ᐊᒻᒪᓗ ᐸᕐᓀᓂᖅ ᓄᑖᓂᑦ 
ᐃᓕᓐᓂᐊᑎᑦᓯᒍᑎᑦᓴᓂᑦ ᐃᒐᔩᑦ ᐱᒍᑦᔭᐅᕕᖏᑎᒍᑦ, ᐊᐅᓚᐅᑎᓂᑦ ᐊᐅᓚᑦᓯᔨᐅᒋᐅᕐᓴᓂᖅ, ᐊᒻᒪᓗ 
ᐱᐊᕃᑦ ᐃᓗᓯᕐᓱᓯᐊᕆᐊᖃᕐᓂᖏᓐᓄᑦ ᐃᓕᓐᓂᐊᓂᖅ. 
 

• ᐃᓗᕐᕈᓯᑎᒍᑦ ᐊᒻᒪᓗ ᐊᖓᔪᕐᖄᒍᒋᐅᕐᓴᓂᒃᑯᑦ ᐱᓇᓱᐊᕐᑎᓯᓃᑦ: 
à ᐃᓗᕐᖁᓯᓕᕆᓂᕐᒥᑦ ᑲᑎᒪᓂᐊᕈᓰᑦ ᐃᓗᕐᕈᓯᑎᒍᑦ ᐱᓇᓱᐊᕐᑎᓯᓂᖏᑎᒍᑦ ᑲᔪᓯᑎᑕᐅᓂᖃᖃᑦᑕᓚᐅᔪᑦ 

ᐊᑦᔨᒌᖕᖏᑐᓂᑦ ᓄᓇᓕᓐᓂᑦ, ᐅᑯᐊ ᓄᐃᑕᐅᓯᒪᔪᑦ ᖃᔭᓕᐅᕐᓂᖅ, ᐅᒥᒻᒣᑦ ᒥᕐᖁᖏᓐᓂᑦ 
ᓄᕕᕐᓵᓴᔭᓕᐅᕐᓂᖅ, ᐃᖃᓘᑉ ᐊᒥᕋᖓᓂᑦ ᕿᑐᒻᒪᓭᓂᖅ, ᐊᒻᒪᓗ ᐊᑎᒋᓕᐅᕐᓂᖅ. 70-ᐅᖓᑖᓄᑦ 
ᐃᓚᐅᔪᕐᑕᖃᓚᐅᔪᖅ ᐱᕙᓪᓕᖁᑎᑖᕐᓱᑎᑦ ᑖᒃᑯᓇᓂ ᓱᖃᑦᓯᑎᑦᓯᒍᑎᐅᔪᓂᑦ ᑐᕌᒐᒋᔭᐅᑎᓪᓗᒍ 
ᓲᖑᓯᒋᐊᕐᓂᖅ ᐃᓄᐃᑦ ᖃᐅᔨᒪᔭᖏᑎᒍᑦ, ᓄᐃᑦᓯᒍᓐᓇᓂᖏᑎᒍᑦ, ᐊᒻᒪᓗ ᐃᓕᓐᓂᐊᑕᐅᒋᐊᓕᑎᒍᑦ 
ᐊᓂᒍᐃᑦᓯᐊᖃᑦᑕᓂᒃᑯᑦ (ᐆᑦᑑᑎᒋᓗᒋᑦ ᐳᕐᑐᓂᕐᓴᒥᑦ ᐃᓕᓐᓂᐊᑏᑦ ᖁᕐᕙᕆᐊᕈᑎᑖᕐᓂᖏᑦ). 

à ᓄᓇᓕᓕᒫᓂᑦ ᐊᖓᔪᕐᖄᕆᔭᐅᔪᑦ ᖃᐅᔨᓴᕐᑕᐅᓂᖏᑦ ᓇᓗᓀᕐᑕᐅᓯᒪᔪᑦ ᓯᓂᑦᓯᐊᖃᑦᑕᖏᓐᓂᖅ 
ᐅᖁᒣᓪᓕᐅᕈᑕᐅᓲᖏᓂᖓ ᓱᕐᕃᓲᖑᒻᒪᑦ ᐃᓕᓐᓂᐊᓂᕆᒋᐊᓕᖏᓐᓂᑦ. ᑖᒪᓐᓇ 
ᖃᐅᔨᔭᐅᓯᒪᓕᓐᓂᖓ ᐱᓪᓗᒍ, ᓄᓇᓕᒻᒧᐊᖓᔪᓂᑦ ᑲᑎᒪᓂᐊᕈᓯᖃᕐᑎᓯᓂᖅ 
ᑲᔪᓯᑎᑕᐅᒋᐊᖕᖓᓛᕐᑐᑦ ᓯᑉᑏᒻᐱᕆ 2025 ᐅᓐᓂᑑᑦᔨᒍᑎᐅᓗᓂ ᐃᓗᓯᕐᓱᓯᐊᕆᐊᖃᕐᓂᒥᑦ 
ᐊᔪᕆᓴᕆᐅᕐᓴᓂᖅ. 

à ᑐᓴᐅᑎᒃᑯᑦ ᐱᓇᓱᐊᕐᑎᓯᓂᖅ ᐃᓱᒪ ᐊᒻᒪᓗ ᐃᓗᕐᕈᓯᑎᒍᑦ ᓴᓇᕐᕈᑎᓕᐊᖑᓯᒪᔪᑦ ᐆᑦᑐᕋᐅᑎᐅᔪᑦ 
ᓲᖑᓯᒋᐊᓐᓂᐅᒐᔭᕐᓗᑎᑦ ᐊᖓᔪᕐᖄᕆᔭᐅᔪᖅ-ᐃᓕᓐᓂᐊᑎᓗ ᐱᓇᓱᐊᖃᑎᒌᒍᓐᓇᖁᓪᓗᒋᒃ ᐊᒻᒪᓗ 
ᐃᓗᕐᕈᓯᑎᒍᑦ ᖃᐅᔨᒪᔭᖏᓐᓂᑦ ᑐᓂᔨᓂᐅᓪᓗᓂᓗ. 

ᑲᑎᖕᖓᔩᑦ ᑲᒥᓯᓀᑦ ᓴᐳᒻᒥᓂᕐᒥᓂᑦ ᓄᐃᑦᓯᓚᐅᔪᑦ ᓴᕐᕿᑕᐅᓚᖓᑎᓪᓗᒍ ᑲᑎᕕᒃ ᐃᓕᓴᕐᓂᓕᕆᓂᐅᑉ ᓄᑖᖅ 
ᐃᓕᓐᓂᐊᕕᕐᔪᐊᒥᑦ-ᐱᓯᒪᔪᒥᑦ ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖓᓄᐊᓕᖓᑎᓪᓗᒍ ᐱᓇᓱᐊᖃᑎᒋᑦᓱᒋᑦ 
ᒥᑭᐊᓪ ᐃᓕᓐᓂᐊᕕᕐᔪᐊᖓᓂᑦ ᐱᓯᒪᔪᑦ. ᑖᓐᓇ ᐱᓇᓱᐊᕐᑎᓯᓂᐅᔪᖅ ᓴᕐᕿᑕᐅᓯᒪᕗᖅ ᓄᓇᕕᒻᒥᐅᓄᐊᖓᑎᓪᓗᒍ 
ᐃᓕᓐᓂᐊᑎᑦᓯᔨᖕᖑᐸᓪᓕᐊᖁᓪᓗᒋᑦ. ᑕᒪᓐᓇ ᐱᓂᐊᕐᓂᐅᑎᑕᐅᔪᖅ ᑲᑎᖕᖓᔩᑦ ᑐᓂᒪᒋᐊᖏᓐᓂᑦ 
ᓲᖑᓯᐅᒥᖁᓪᓗᒍ ᐃᓄᑦᑎᑐᑦ ᐃᓕᓐᓂᐊᑎᑦᓯᔨᐅᓂᕐᒥᑦ, ᐃᑉᐱᒋᒋᐊᕐᓱᒍ ᓄᓇᓕᓕᒫᓂᑦ 
ᐃᓕᓐᓂᐊᑎᑦᓯᔨᖃᕆᐊᖃᕐᓂᖅ, ᐊᒻᒪᓗ ᐅᓐᓂᑑᑦᔨᒍᑎᒋᑦᓱᒍ ᐃᓗᕐᕈᓯᓐᓄᐊᖓᔪᓂᑦ ᑐᖕᖓᕕᓕᓐᓂᑦ 
ᐃᓕᓐᓂᐊᑎᑦᓯᓂᖃᖁᑦᓱᒍ ᓄᓇᕕᓕᒫᒥᑦ. 
ᐱᓇᓱᐊᕐᑎᓯᓂᐅᔪᖅ ᐱᒋᐊᖕᖓᓚᐅᔪᖅ ᓯᑉᑏᒻᐱᕆ 2, 2025, ᑰᑦᔪᐊᒥ, ᐅᒃᑯᐃᑕᐅᒋᐊᖕᖓᑎᓪᓗᒍ ᐃᓕᓐᓂᐊᑏᑦ 
ᐊᓂᕐᕋᖓ ᓴᐳᒻᒥᕈᑎᐅᓂᐊᕐᑎᓗᒍ ᓄᓇᓕᓕᒫᓂᑦ. 



 

 

ᓄᐃᓪᓗᒍ ᐱᓇᓱᐊᖃᑎᖃᕐᓂᖅ McGill ᐃᓕᓐᓂᐊᕕᕐᔪᐊᖓᓂᑦ ᐊᒻᒪᓗ ᑮᓇᐅᔭᖃᕐᑎᑕᐅᑦᓱᓂ MES-ᑯᓄᑦ, 
ᑕᒪᓐᓇ ᐱᓇᓱᐊᕐᑎᓯᓂᐅᔪᖅ ᐃᓕᓐᓂᐊᑎᑦᓯᔨᐅᒋᐅᑦᓴᕈᑎᐅᑦᓱᓂ ᐃᓕᑕᕆᔭᐅᔪᒥᑦ ᐃᓕᑕᕆᔭᐅᕈᑎᑖᕈᑎᐅᒍᓐᓇᓱᓂ 
ᓄᓇᕕᒻᒥᑦ ᐊᒻᒪᓗ ᒪᓂᒪᑎᑦᓯᓱᓂ ᑐᕌᒐᓱᐊᕐᑕᖏᓐᓄᑦ ᐱᔪᓐᓇᐅᑎᑖᕋᓱᐊᕐᓂᑯᑦ ᐃᓕᓐᓂᐊᑎᑦᓯᔨᐅᓂᕐᒥᑦ ᓯᕗᓂᕐᒥᑦ 
ᐃᓚᐅᓕᖃᑕᐅᒍᓐᓇᑐᑦ ᐱᓇᓱᕐᕕᑎᓐᓄᑦ ᐱᔭᕇᒍᓯᕐᑕᐅᑎᒪᓕᕈᑎᑦ. 
ᐃᓕᓐᓂᐊᑎᑦᓯᒍᑎᐅᔪᑦ ᑐᖕᖓᕕᖃᕐᑎᑕᐅᔪᑦ ᓄᓇᕕᒻᒥᐅᑦ ᐃᓕᓐᓂᐊᑎᑦᓯᒍᑎᖏᑎᒍᑦ, ᐅᖃᐅᓯᖃᕐᓱᑎᑦ 
ᐃᓄᒃᑎᑐᑦ, ᐊᒻᒪᓗ ᐃᓚᐅᑎᓪᓗᒋᑦ ᐃᓗᕐᕈᓯᓐᓄᐊᖓᔪᑦ, ᓄᓇᒥᓐᓂᑕᖃᕐᓱᓂ, ᐊᒻᒪᓗ ᐱᖓᓱᐃᓂᑦ ᐊᕕᑦᑐᓯᒪᔪᓂᑦ 
ᐊᓂᒍᐃᒐᓱᒍᑎᖃᕆᐊᖃᕐᓱᑎᑦ (ᐅᑭᐊᑦᓴᖅ, ᐅᑭᐅᖅ, ᐅᐱᕐᖓᓴᖅ). 
ᑲᒥᓯᓀᑦ ᓇᓗᓀᕐᓯᓚᐅᔪᒻᒥᔪᑦ ᓯᕕᑐᑎᒋᔪᒥᑦ-ᐱᓇᓱᐊᖃᑎᖃᕆᐊᒥᒃ McGill ᐃᓕᓐᓂᐊᕕᕐᔪᐊᖓᓂᑦ, 
ᓴᐳᒻᒥᓂᕐᒦᓯᒪᓕᕐᑐᖅ 200-ᐅᖓᑖᓄᑦ ᐃᓄᓐᓂᑦ ᐃᓕᓐᓂᐊᑎᑦᓯᓂᒃᑯᑦ ᐱᓇᓱᓐᓂᒥᓃᑦᑎᓗᒋᑦ 
ᐃᓕᓐᓂᐊᑎᑕᐅᖃᑦᑕᓱᑎᑦ ᐊᕐᕌᒍᐃᑦ ᑕᓪᓕᒪᑦ ᐊᓂᒍᕐᓯᒪᓕᕐᑎᓗᒋᑦ. ᑖᓐᓇ ᓄᑖᖅ ᐅᓪᓗᑕᒫᕐᓯᐅᑎᓄᐊᖓᔪᖅ 
ᓄᐃᑦᓯᓯᒪᕗᖅ ᐊᔪᐃᓐᓇᕈᑕᐅᒋᐊᖏᓐᓂᑦ ᐊᒻᒪᓗ ᓂᕆᐅᓐᓂᖃᕈᑕᐅᑦᓱᓂ ᐊᑐᕐᑕᐅᓕᑐᐃᓐᓇᕆᐊᖃᕋᒥ ᐊᓯᖏᓐᓄᑦ 
ᓄᓇᖃᕐᖄᓯᒪᔪᓄᑦ. 

ᑲᑎᖕᖓᔩᑦ ᑲᒥᓯᓀᑦ ᕿᒥᕐᕈᓂᖃᓚᐅᔪᑦ ᐊᒻᒪᓗ ᐅᖃᓕᒪᒍᑎᒋᑦᓱᒋᑦ ᐱᓇᓲᑎᐅᒋᐊᓕᓐᓂᑦ ᐱᐅᒡᒍᑎᖃᐅᑏᑦ 
ᑐᕐᖃᑕᕐᕕᖓᑎᒍᑦ ᖃᐅᔨᓴᕐᓱᒋᑦ ᐊᑐᖃᑦᑕᓂᕆᓲᖏᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᓱᓇᒐᓚᖃᐅᑎᖏᓐᓂᑦ 
ᐃᓄᒻᒪᕇᑦ ᐃᓕᓐᓂᐊᑎᑕᐅᕕᖓᑎᒍᑦ ᐊᒻᒪᓗ ᐱᓇᓱᒐᒋᒍᒪᔭᖓᑎᒍᑦ ᐱᒋᐅᕐᓴᑎᑦᓯᕕᒃ (AEVT) 
ᐱᓇᓱᐊᕐᑎᑕᐅᓂᖏᑎᒍᑦ. ᑕᒪᓐᓇ ᕿᒥᕐᕈᓂᖅ ᐃᓕᑕᕐᓇᓯᐊᕐᑐᒥᑦ ᐊᔪᐃᓐᓇᒍᑦᔨᓂᐅᑦᓱᓂ ᐱᖁᑎᖃᐅᑎᐅᔪᐃᑦ 
ᐊᑐᕐᓇᓂᖃᑦᓯᐊᒪᖔᑕ ᑕᒣᒋᓐᓄᑦ ᐃᓕᓐᓂᐊᑎᑦᓯᕕᐅᔪᓄᑦ ᐊᒻᒪᓗ ᐊᐅᓚᑦᓯᓂᓕᕆᓂᖓᑎᒍᑦ ᓄᓇᕕᓕᒫᒥᑦ. 
ᑲᒥᓯᓀᑦ ᑐᓴᕐᑎᑕᐅᓚᐅᔪᑦ ᐊᑦᑕᑐᖃᑕᐅᒋᐊᖏᑦ ᓱᓇᒐᓚᖃᐅᑎᓂᑦ ᐃᓕᓐᓂᐊᕕᒻᒥᑦ ᐱᔭᕇᕐᓯᒪᔪᑦ 
ᐃᓕᓐᓂᐊᑎᑕᐅᕕᖃᖃᑦᑕᕆᐊᖏᓐᓂᑦ ᐊᒻᒪᓗ ᓴᓇᔭᐅᒋᐊᓪᓛᓂᕐᓄᐊᖓᔪᒐᓭᑦ ᐊᐅᓚᑕᐅᓂᖏᑦ ᓄᐃᑦᓯᖃᑦᑕᑐᑦ 
ᐅᖁᒣᓪᓕᐅᒋᐊᓪᓚᒍᑎᐅᖃᑦᑕᓱᑎᑦ, ᐅᑯᐊ ᐃᓚᐅᑎᓪᓗᒋᑦ: 

• ᐹᕐᓯᖓᐅᑎᒍᑎᐅᖃᑦᑕᑐᖅ ᐅᓪᓗᑕᒫᕐᓯᐅᑏᑦ ᓴᓇᔭᐅᒋᐊᓪᓛᕆᐊᓖᑦ ᐱᓇᓱᐊᕐᑕᐅᒋᐊᖃᕐᓂᖏᓐᓄᑦ ᐊᒻᒪᓗ 
ᓇᓪᓕᐅᑎᕐᑕᑐᓂᑦ ᐃᓕᓐᓂᐊᓂᖃᕆᐊᖃᕐᒥᓱᑎᓗ. 

• ᓂᐸᕆᓗᐊᕐᑐᑦ ᐊᒻᒪᓗ ᐊᑦᑕᓇᑐᐃᓐᓇᕆᐊᓖᑦ, ᐱᓗᐊᖕᖑᐊᑎᓪᓗᒍ ᓂᐳᑎᕆᐅᑎᖅ ᐊᑐᕐᑕᐅᓕᑐᐊᕐᒪᑦ 
ᕿᔪᓕᕆᕕᒻᒥᑦ. 

• ᐃᓂᑭᓗᐊᕐᑐᖅ ᖁᓕᕈᐊᖏᑦ ᐊᒻᒪᓗ ᐃᓂᑦᓭᓂᐊᕐᑐᑦ, ᐊᑐᕆᐊᖃᓚᕆᖃᑦᑕᑐᑦ ᓯᓚᒦᑦᑐᓂᑦ 
ᐱᖁᑎᖃᐅᑎᓂᑦ, ᐃᓱᐃᑦᑑᓲᖅ ᐅᑭᐅᖑᓕᑐᐊᕐᒪᑦ. 

• ᐃᓕᓐᓂᐊᕕᖓᑕ ᖃᕆᐊᖓ ᓯᐊᖃᑎᖃᓲᑦ ᐱᓇᓱᑦᑎᓂᑦ ᐊᒻᒪᓗ ᐱᓇᓱᐊᕐᕕᒋᒋᐊᖃᕋᔭᕐᑕᖏᓐᓂᑦ 
ᐃᓂᖃᓯᖃᑦᑕᒥᑦᓱᑎᑦ 

ᑭᐅᒍᑎᖃᓚᐅᔪᑦ ᕿᒥᕐᕈᑎᑕᐅᓚᐅᑲᑦᓱᑎᑦ, ᑲᒥᓯᓀᑦ ᓴᐳᒻᒥᓂᖃᕈᑎᖃᓚᐅᔪᑦ ᓱᒋᐊᕐᕈᑕᐅᖁᔭᐅᔪᓂᑦ ᐅᑯᑎᒎᓇ: 
• ᖁᒥᐅᑎᔭᐅᒪᖁᑦᓱᒋᑦ ᓱᓇᕋᓚᖃᐅᑎᐅᔪᑦ ᐊᑐᕐᓂᕆᒋᐊᓕᖏᓐᓄᑦ ᓴᓇᓂᕐᒧᐊᖓᔪᓄᑦ 

ᐊᐅᓚᓂᕆᒋᐊᓕᖏᑦ ᑲᔪᓯᑦᓯᐊᖁᓗᒋᑦ ᐊᒻᒪᓗ ᐊᑦᑕᓇᑐᐃᓐᓇᕆᐊᖃᕈᓐᓀᓗᑎᑦ. 
• ᒪᓂᔨᕕᒋᑦᓱᒋᑦ AEVT-ᑯᑦ ᓄᑖᒥᑦ ᐃᓂᐅᔪᒥᑦ ᐊᖏᓂᓕᒻᒥᑦ (45’ x 26’) ᑲᖏᕐᓱᔪᐊᒥᑦ, 

ᐊᑐᐃᓐᓇᐅᓛᕐᑐᖅ ᐊᐅᒡᒎᓯᒥᑦ ᐅᕝᕙᓘᓐᓃᑦ ᓯᑉᑏᒻᐱᕆ 2025, ᐃᓕᖓᓂᐊᕐᑎᓗᒍ ᐊᐅᓚᐅᑎᓂᑦ 
ᓴᓇᒋᐊᓪᓛᕆᐅᕐᓴᕕᐅᓗᓂ ᐃᓕᓐᓂᐊᑎᑦᓯᕕᐅᓗᓂ. 

• ᐃᓚᐅᑎᓪᓗᒋᑦ ᕿᓄᕈᑏᑦ ᓄᑖᓂᑦ AEVT-ᒧᑦ ᐃᓕᖓᓂᐊᕐᑐᓂᑦ ᓄᑕᐅᓯᓕᕐᑎᕆᓕᒻᒥᐸᑕ ᑮᓇᐅᔦᑦ 
ᐸᕐᓀᑕᐅᓂᖏᓐᓄᑦ, ᓯᕗᓪᓕᐅᑎᔭᐅᒋᐊᓖᑦ ᓄᓇᓕᓐᓂᑦ ᓴᓇᕕᑦᓭᓂᐊᕐᑐᓄᑦ ᐃᓪᓗᓂᑦ. 

ᐱᓇᓱᑦᑐᓕᕆᕕᐅᑉ ᑐᕐᖃᑕᕐᕕᖓ ᓱᓇᒥᑦᓯᔪᒥᑦ ᑐᓴᕐᑎᓯᒍᑎᓕᐅᓚᐅᔪᑦ ᐱᓇᓱᑦᑎᖃᕐᓂᑯᑦ, ᓄᑖᓂᓪᓗ 
ᐱᓇᓱᑦᑎᑖᖃᑦᑕᓂᒃᑯᑦ ᐃᓕᓐᓂᐊᑎᑕᐅᓯᒪᔪᓂᑦ, ᐊᒻᒪᓗ ᐱᓇᓱᒐᐅᑉ ᐊᓯᐊᓄᑦ ᓅᕐᑎᕆᓂᒃᑯᑦ ᐱᓇᓱᑦᑎᓂᑦ 
ᐱᓇᓱᐊᕐᓂᐅᖃᑦᑕᑐᓂᑦ. ᑲᑎᖕᖓᔩᑦ ᕿᒥᕐᕈᓂᖃᓚᐅᔪᑦ ᑐᕐᖃᑕᕐᕕᐅᑉ ᐊᔪᐃᓐᓇᓂᖏᓐᓂᑦ ᓲᖑᓯᒋᐊᖁᓪᓗᒍ 
ᐱᓇᓱᕐᕕᒋᔭᐅᔪᖅ ᐸᕐᓇᑕᐅᓂᖓᓂᑦ ᐊᒻᒪᓗ ᐱᐅᓯᐅᒥᖁᓪᓗᒍ ᐱᓇᓱᑦᑎᖃᕋᓱᐊᕐᓂᖅ ᓄᓇᕕᒻᒥᑦ. ᑲᒥᓯᓀᑦ 
ᐅᐱᒍᓱᓐᓂᒥᓂᑦ ᓄᐃᑦᓯᓚᐅᔪᑦ ᑐᕐᖃᑕᕐᕕᐅᔪᖅ ᐊᔪᐃᓐᓇᖃᑦᑕᕆᐊᖓ ᐱᓇᓱᑦᑎᖃᕋᓱᐊᕐᓂᑯᑦ ᐊᒻᒪᓗ 
ᑲᔪᓯᒍᓐᓇᓯᐊᕐᓂᖏᓐᓄᑦ ᐱᓇᓱᐊᕐᓂᖏᑎᒍᑦ. ᐅᓐᓂᑑᑦᔨᒋᕕᒻᒥᓱᒋᓗ ᑲᔪᓯᖁᓪᓗᒋᑦ ᓄᓇᓕᓐᓂᑦ 
ᐊᐅᓚᑦᓯᔨᐅᔪᓂᑦ ᐊᒻᒪᓗ ᓄᓇᓕᒻᒥᑦ ᐱᓇᓱᐊᖃᑎᒋᔭᐅᔪᑦ ᐃᓗᕐᕈᓯᑎᒍᑦ ᐃᓕᖓᔪᓂᑦ ᐊᑑᑎᓕᓐᓂᑦ 
ᐱᒋᐅᕐᓴᑎᑦᓯᓂᕐᒥᑦ ᐊᒻᒪᓗ ᓴᐳᒻᒥᓗᒋᑦ ᓄᑖᑦ ᐱᓇᓱᑦᑎᑖᕆᔭᐅᔪᑦ. 
• ᐱᓇᓱᕐᑎᓴᕐᓯᐅᓂᖅ ᐊᒻᒪᓗ ᐱᓇᓱᑦᑏᑦ: 



 

 

à ᐊᑯᓐᓂᖓᓂ ᓅᕖᒻᐱᕆ 1, 2024, ᐊᒻᒪᓗ ᐁᕆᓕ 15, 2025, ᑐᕐᖃᑕᕐᕕᐅᔪᖅ ᐱᓇᓱᑦᑎᐅᒍᒪᔪᓄᑦ 
ᑐᓂᓯᕕᐅᓯᒪᔪᑦ 3,166 ᐱᓇᓱᑦᑎᐅᒍᒪᔪᓄᑦ ᐊᒻᒪᓗ ᓄᐃᑦᓯᓱᑎᑦ 58 ᐱᓇᓱᒐᕐᓂᑦ ᐃᓂᐅᔪᓂᑦ. 
ᑲᑎᑦᓱᒋᑦ 160 ᐱᓇᓱᑦᑎᑖᕆᔭᐅᓯᒪᔪᑦ, ᐃᓚᐅᑎᓪᓗᒋᑦ ᐅᑯᐊ: 

§ 62 ᐃᓕᓐᓂᐊᑎᑦᓯᔩᑦ (25 ᐃᓄᒻᒪᕇᑦ ᐃᓕᓐᓂᐊᑎᑕᐅᕕᖓᓄᑦ, 9 ᓄᓇᓕᒻᒥᓂᒃ 
ᐱᓇᓱᑦᑎᕈᕐᑎᓗᒋᑦ, 28 ᓄᓇᓖᑦ ᐊᓯᖏᓐᓂᑦ ᐱᓇᓱᕐᕕᑖᕐᑎᓗᒋᑦ). 

§ 54 ᐱᓇᓱᑦᑎᑐᐃᓐᓀᑦ, 22 ᐱᓪᓗᑯᒋᐊᓕᕐᑎᒍᑦ ᐃᓕᓐᓂᐊᑎᑦᓯᔩᑦ. 
§ 25 ᐱᔪᓐᓇᐅᑎᓖᑦ. 
§ 19 ᐊᐅᓚᑦᓯᔩᑦ. 

à ᑕᓪᓕᒣᑦ ᓄᑖᑦ ᐱᓇᓱᒉᑦ ᓄᐃᑕᐅᓚᐅᔪᑦ ᑌᑲᓂᑦᓭᓇᖅ: 
§ 3 ᓴᐳᒻᒥᔩᑦ ᐱᓇᓱᑦᑎᓂᑦ (ᐊᓪᓚᕕᓕᕆᔨᐅᓂᖅ ᐊᒻᒪᓗ ᐃᓅᓯᓕᕆᓂᕐᒥᑦ ᐃᑲᔪᕐᑏᑦ). 
§ 2 ᐊᐅᓚᑦᓯᓂᓕᕆᔨᐅᓂᕐᒥᑦ ᓱᓇᔨᐅᓂᖏᑦ (ᑲᔪᓯᒃᑫᔨᐅᑉ ᐃᑲᔪᕐᑎᖓ ᐊᒻᒪᓗ ᑐᑭᒧᐊᕐᑎᓯᔨ). 

• ᐱᓇᓱᑦᑎᕈᒋᐊᖕᖓᑐᐃᑦ ᖃᓄᐃᓘᕐᑕᐅᓂᖏᑦ: 
à ᐱᖓᓱᓂᑦ-ᐅᓪᓗᓂᑦ ᐱᓇᓱᑦᑎᕈᒋᐊᖕᖓᑐᓂᑦ ᐱᓇᓱᐊᕐᑎᓯᓂᐅᓲᖅ ᑲᔪᓯᔪᖅ 

ᑐᑭᓯᒪᑎᑦᓯᒐᓱᐊᕈᑎᐅᑦᓱᓂ ᖃᓪᓗᓈᑎᑐᑦ ᐊᒻᒪᓗ ᒍᐃᒍᐃᑎᑐᑦ ᑲᑎᒪᓂᖃᕐᑎᑕᐅᓲᑦ. ᐱᒋᐊᓐᓂᖓᓂ  
2024–2025 ᐃᓕᓐᓂᐊᓇᐅᑉ ᐊᕐᕌᒍᖓᓂᑦ, 204 ᐅᓄᕐᓂᖏᑦ ᓄᑖᑦ 
ᐃᓕᓐᓂᐊᑎᑦᓯᔨᐅᒋᐊᖕᖓᓚᐅᔪᑦ ᐱᓇᓱᐊᕐᑎᑕᐅᓂᖃᓚᐅᔪᑦ. 

• ᐃᓕᓐᓂᐊᑎᑦᓯᔨᖕᖑᒋᐊᖕᖓᑐᓂᑦ ᐱᓇᓱᐊᕐᑎᓯᓂᒻᒧᐊᖓᔪᑦ ᐅᖃᐅᓯᐅᓂᕕᓂᖏᑦ (ᐁᕆᓕ 2025 
ᖃᐅᔨᓴᐅᑎᕕᓃᑦ): 

à ᐃᓘᓐᓈᒍᑦ ᐃᓕᓐᓂᐊᑎᑦᓯᔨᒍᒋᐊᖕᖓᑐᑦ ᐆᑦᑐᕋᕐᓂᖃᓚᐅᔪᑦ: 80%-ᖏᑦ ᓈᒻᒪᓴᕐᑐᕕᓃᑦ 
ᐅᕝᕙᓘᓐᓃᑦ ᓈᒻᒪᓴᒻᒪᕆᑦᓱᑎᑦ. 

à ᐃᑉᐱᒋᔨᖏᑦᑕ ᓴᐳᒻᒥᔭᐅᓂᖏᑦ: 88%-ᖏᑦ  ᓈᒻᒪᓴᕐᑐᕕᓃᑦ ᐅᕝᕙᓘᓐᓃᑦ ᓈᒻᒪᓴᒻᒪᕆᑦᓱᑎᑦ. 
à ᐃᑉᐱᓂᐊᕐᓂᖏᑦ ᑐᖕᖓᓱᑦᑎᑕᐅᓂᕐᒥᑦ: 84%-ᖏᑦ ᓈᒻᒪᓴᕐᑐᕕᓃᑦ ᐅᕝᕙᓘᓐᓃᑦ ᓈᒻᒪᓴᒻᒪᕆᑦᓱᑎᑦ. 
à ᓄᓇᐅᑉ ᐊᓯᐊᓅᕐᑕᐅᓯᒪᒋᐊᒥᒃ ᐃᑉᐱᓂᐊᕐᓂᖏᑦ: 77% ᓈᒻᒪᓴᕐᑐᕕᓃᑦ ᐅᕝᕙᓘᓐᓃᑦ 

ᓈᒻᒪᓴᒻᒪᕆᑦᓱᑎᑦ. 
à ᐅᑎᕐᕕᐅᖃᑦᑕᕈᒪᓂᕐᒥᑦ ᑲᑎᒪᑎᑦᓯᓂᕕᓂᐅᑉ ᒥᑦᓵᓄᑦ ᐃᓗᕐᕈᓯᓕᕆᓂᕐᒥᑦ 

ᐃᓕᓐᓂᐊᑎᑕᐅᓂᒻᒦᕈᑎᕕᓂᕐᒥᓂᑦ ᑐᓴᕐᑎᑕᐅᒍᒪᓲᑦ ᐊᒻᒪᓗ ᓱᓀᑦ ᐋᕐᕿᒋᐊᕐᑐᓴᐅᒻᒪᖔᑕ 
ᐊᓂᕐᕋᖃᕐᑎᑕᐅᓂᒻᒨᓕᖓᔪᓂᑦ ᐊᒻᒪᓗ ᑭᓇᐅᓂᕐᒥᑕ ᓇᓗᓀᒃᑯᑕᖏᓐᓄᐊᖓᔪᓂᑦ 
ᐊᑐᐃᓐᓇᖃᕐᑎᑕᐅᔪᑦᓴᐅᒋᐊᒥᒃ. 


